
Редакторын үг

	 

	Нөхөр Л. Ванган нь 1951 оноос эхлэн зохиол бүтээл туурвин оролдож эхэлсэн билээ. 1951-1959 он хүртэл өөрийгөө туршин эрэлхийлж, бичсэн жүжиг киноны зохиолууд нь «Урагшлах замд» гэдэг нэртэйгээр тусгай ном болон хэвлэгджээ. Энэ эмхэтгэлд нь «Эмч нар», «Тожоо жолооч» болон Ч. Чимидтэй хамтран бичсэн анхны нь кино зохиол «Сэрэлт» хүүхдийн болон хүүхэлдэйн зохиол дээр эхлэн туршсан «Майга бор цагаан хүзүүт», «Худалдагчийн зүүд» хэмээх жүжгийн зохиолууд нь оржээ. Эдүгээ Л. Ванганы «Жирийн хүмүүс» гэдэг эмхэтгэлийг уншигч олондоо толилуулж байна. Гэтэл энэ хоёр номын хооронд Л. Ванган өөрийгөө үргэлжилсэн үгийн зохиол дээр мөн л туршин сорьсон хэдэн шог өгүүллэгүүд нэг туужийг хамтатган «Эрхий Мажиг» гэдэг нэртэй жижиг товхимол болгон 1966 онд хэвлүүлснийг дурдах хэрэгтэй юм. «Би уг нь драмын театрын найруулагч хүн юм тэгэхлээр хэд хэдэн жүжиг тайзнаа тавьж үзээд сүүлдээ бичигч ч болж үзэж энэ завсар мөн л хэд хэдэн ном бичиж туршиж үзлээ. Ер нь ингэж туршсаар яваад ч чигээ ололгүй өнгөрөх бий гэж бодох юм» гэж нөхөр Л. Ванган ярьдаг юм. Ингэхлээр би нөхөр Л. Ванганы «Жирийн хүмүүс» хэмээх жүжиг кино зохиолын эмхэтгэлийн редакторын хувиар хэлэхэд Л. Ванганы тууж, өгүүллэгүүд нь тайзны хошин шог жүжиг, үзэгдлүүд болж болох хүртэцтэй өвөрмөц талуудтай байгааг бодоход Л. Ванганы зохиолын уул үндэс нь шог хошин жүжгийн бат бэх суурьтай гэж үзэж болно. Л. Ванганы зохиолууд зөрчилтэй гунигтай үйл явдлын зэрэгцээгээр шог хошин явдлууд хослон явдаг нь уул зохиолчийн өвөрмөц хэлбэртэйнх мөн. «Жирийн хүмүүс» гэдэг энэ эмхэтгэлд орсон Ванганы зохиолууд бол дадлагажиж ирсэн үеийнх нь авч аль ч зохиолыг нь үзсэн мөн л зохиолчийн өнөө хошин шог өвөрмөц чанарууд нь дагасан хэвээр гэдгийг уншигч бүхэнд анхаарагдах нь лавтай биз ээ.

	Онцлон дурдахад Л. Ванган нягтлан бодож боловсруулан бичих хатуу горим дэглэм тооцоотой нь сонин байна. Тухайлбал жилийн нэг жүжиг юм уу кино зохиол заавал хийх, үүнээсээ илүү ч үгүй дутуу ч үүнийгээ болбол чанартай хийх зүтгэл тооцоотой байдаг нь бичсэн зүйлийн он дарааллаас илэрч байна. «Эмч нар» 1952 онд, «Майга бор» 1953 онд, «Тожоо жолооч» 1954 онд, «Урагшлах замд» 1955, онд «Худалдагчийн зүүд» 1956-онд, «Сэрэлт» 1957 онд, «Салхины амт» 1958 онд, «Хувиа бодогч» 1956 онд, «Түмний нэг» 1960 онд, «Түмний нэгийн» хоёрдугаар анги 1961 онд, «Арвай хээрийн талд» 1962 онд, «Тамирын бэр» 1963 онд, «Хүний мөр» 1964 онд, «Жирийн хүмүүс» 1965 онд, «Эзэд» 1966 онд тус тус бичигдсэн гэхэд хангалттай нотолгоо биш үү?

	Мөн өгүүллэгүүдийн ч он дарааллыг аваад үзсэн мөн л иймэрхүү байдалтай байна. Үүнээс дүгнэлт хийхэд үзэг цаасаа золгуулахаасаа өмнө төлөвлөж нягтлан бодох гэдэг тун ч учир холбогдолтой байдаг байна. Нөхөр Ванганы бичсэн хугацааг бодсон хугацаатай нь харьцуулан үзвэл бодсон хугацааныхаа тун ч ялихгүй зай цагийг нь эзэлж байх юм. Ингээд бодоход өөрийн өгүүлэх нь бас хийсэн бүтээсэн нь «Утга зохиол урлаг» сонинд өөрийн нь бичсэн «Эрэл ба олз» хэмээх өгүүлэлтэйгээ яв цав нийцэн тохирч байгаа мэт санагдана.

	 

	Д. Тарваа

	 

	 


 

	Хоёр талаараа модтой уулс үргэлжилсэн голын захаар айл, мал багширчээ. Айл малын дундуур зурайх улаан замаар М -1 гэдэг суудлын машин тоос татуулан өгсөнө. Жолоочийн хажууд Магсар суужээ.

	Жолооч — Өгсөөд л байх уу?

	Магсар — Тэгнэ ээ. Давааны наад доор яггүй намагтай. Тойрч болох байх аа.

	Жолооч — Одоо сум хол уу?

	Магсар — Хагас өртөө шахуу бий.

	Жолооч — Та ч энэ нутгийг дэндүү мэдэх юм.

	Магсар — Хошуунд сууж байсан төрийн төлөөлөгч хүнд зам хүн хоёр тогтоохоос чухал юм байдаггүй юм.

	Зам дээр нутгийн нэг өвгөн гар өргөж зогсоно. Машин зогсов.

	Өвгөн — Сайн явж байна уу, сайд нар минь? (Жолооч инээд алдав)

	Магсар — (Жолоочийг зэмлэнгүй хараад) сайн явж байна. Та тарган тавтай зусаж байна уу?

	Өвгөн — Та нарын минь арвин буян дэлгэр, алтан зам нь өршөө. Ах нь бүр гялайлаа. Сум хүртэл суугаад явдаг хэргээ (гээд хаалгыг нь нээж ороод суув.) Жолооч, инээмсэглэсээр байна.)

	Магсар — Суу даа (гээд үл мэдэхүйц инээмсэглэв. Машин хөдлөв). За ахын алдар хэн гэдэг вэ? Нутаг хаагуур вэ? (гээд эргэж хөндөлдөн суув).

	Өвгөн — Миний алдар Жүгний. Нутаг ар Шивэртээр

	Магсар — Та чинь хойд талын хүн байх нь ээ? Жүгний... Жүгний... дуулаагүй нэр байх юм даа. Ар Шивэртийн өртөө Жадамба гуайг таних уу?

	Өвгөн — За тэр чинь миний ах болох хүн дээ.

	Магсар — Аа тэгвэл би таныг таних нь. Та тэр үед Яруугийн хүрээн дээр сууж байсан Жүгний гэлэн гэдэг хүн байж таарлаа.

	Өвгөн — Тийм, тийм. Гэлэнгээ ч алд даа. Нэг муу гэцэл шүү санаатай явсан юм.

	Магсар — Жигмидданзан гуайн садан сүлбээ гэвэл одоо хэн байна даа?

	Өвгөн — (Магсарыг нэлээн харж). Юу байх вэ дээ. Ум мани бад мэ хум. Жимжээ ч эрт талийсан. Гүрсэд нь тэр жилийн үймээнээр бүрлээч болсон гэнэ билээ. Одоо нагацын сүлбээтэй Мааний чавганц өвөр Сүжигтэйгээр нутаглаж байгаа сурагтай.

	Магсар — Мааний чавганц чинь залуудаа сүрхий удган байсан юм гэл үү?

	Өвгөн — Үхсэн хойноо доо. Тэр бид хоёрын сүрхий байж гайхуулах нь ч... (Машин модтой дөрөлжийн дээр гарч, зогсов).

	Жолооч — Мотороо жаахан хөргөе. Тэр гурав бууж жолооч нь мотороо нээж тонгойн оролдов. Өвгөн Магсар хоёр газрын дээрээс харагдах сумын төвийг харж:

	Өвгөн — Манай сум эндээс сайхан харагдана шүү. Жирийгээд...

	Магсар — Тохижжээ. Тээр жилийн үймээнээр торойсон хар нүүрс болчихсон байж билээ.

	Өвгөн — Бүү үзэгд, ярих юм биш.

	Магсар — Чимид багшийнх хаана вэ?

	Өвгөн — Аа, одон Чимид үү? Захирал, тэднийх Булгийн эхэнд.

	Магсар — Булгийн эхэнд ий?

	(Тэр хоёр буцаж машинд суув. Машин хөдлөв.)

	Өвгөн — Энэ хавьдаа л ганц тов хийсэн айл шүү дээ

	Магсар — Юу?

	* * *

	Аж ахуйч биш хандлагатай эзэмшигдсэн сургуулийн байшин хашаа, сурагчдын суудаг гэр, цонхны хагархай шил зэргийг Магсар анхааралтай ажиглан харж явна. Магсарын хойноос 8-10 орчмын насны хоёр эмэгтэй, нэг эрэгтэй гурван хүүхэд дагаж сонирхон гүйлдэнэ.

	Магсар хичээлийн байранд орж хонгил дагаж явсаар «Захирал» гэсэн хаалганы цоожийг хараад нэг зогсох гэснээ цаашаа алхаж 1-р анги гэсэн хаалга татаж ороод ангийн доторх самбар, парт төхөөрөмжийг ажиглан зогстол хаалга зөөлхөн нээгдэж дагаж явсан гурван хүүхдийн толгой цухуйв.

	Магсар тасалгааны хамгийн арын парт дээр очиж суугаад;

	Магсар — Наашаа орцгоо! Орцгоо.

	(Хүүхдүүд болгоомжилсон байдалтай цувран орж ирээд самбарын урд зэрэгцэн зогсоод гайхацгаана). За дөрвүүлээ танилцъя. Жаахан ярилцах уу? (Годгор салаа гэзэгтэй охидын нэг нь инээв. Хажуу дах нь зэмлэсэн байдалтай нудрав. Тэдний зүс царай төдий л сайнгүй ажээ)

	— За танилцъя. Чиний нэр хэн бэ? (гэж эрэгтэй хүүхдэд хандав)

	Хүү — Чулуу

	Магсар — Чулуун уу?

	Хүү — Үгүй. Чулуу гэж аав хэлж өгсөн юм.

	Магсар — За мэдлээ. Чулуу, хатуу эр юм (Хоёр охин инээнэ).

	Хэддүгээр анги вэ?

	Хүү — Гурав.

	Магсар — Өө дээд ангийн хүн юм. Ямар сурдаг билээ?

	Хүү — Дунд

	Магсар — Дунд...жаахан базаахгүй дүн авдаг хүн юм даа. Чи ямар сурдаг билээ? (жижиг охинд хандав ).

	Жижиг охин— Онц сайн.

	Магсар — Зүйтэй. Сайн охин юм даа

	Хүү — Би нэгдүгээр ангид бас л онц байсан л даа.

	Магсар — Ухай. Тэгвэл чи хоёрт ямар байсан бэ?

	Хүү — Сайн

	Магсар — Нэг анги дэвших дээр л нэг дүнгээ гээдэг ёстой болж байна уу? Дөрөвт орох дээрээ юу авах болж байна?

	Хүү — Дөрвийгөө төгсчихөөд ирэхээр аав над шинэ эмээл төхөөрчихсөн байна гэсэн.

	Магсар — Одоо л ойлгогдож байна.

	Том охин — Ах аа, та багш нартай уулзах уу? Цөмөөрөө захирлынд очсон.

	Магсар — За хэдүүлээ жаахан гадуур явъя. Танай байраар оръё.

	* * *

	Магсар — (машины дэргэд ирж хүүхдүүдэд хандаж) За их баярлалаа. Сайхан танилцлаа. Баяртай. (Машинд сууж, машин хөдлөв).

	Жолооч — Сумын захиргаа орох уу?

	Магсар — Алба ажил нь тарцгаачхаж дээ. Маргааш өглөө л болохоос, одоо нэг айлд очно доо. Бүр яарч уулзмаар санагдаад явчихлаа. Амаа өгсөнө өө. (жолооч, машинаа эргүүлэв).

	Жолооч — Таньдаг айл уу?

	Магсар — Уг нь таньдаг л юмсан. Би нэг танихаа больчхоод байна. Юм юманд авхаалжтай сайн залуу байсан юм.

	Жолооч — Тэгээд?

	Магсар — Хүний авхаалж санаачилга алга болдог л юм байх даа? Заримдаа санаачилга авхаалж нь хэтрээд байдаг хүн байсан юм.

	* * *

	Булгийн эхэнд нэг том цагаан гэр, нэг жижиг бор гэр, том эрээн майхан, гэрүүдээс зайтай гүү барьжээ. Морины уяан дээр хорь гаруй эмээлтэй морь, морьтой хүмүүс ирж явж их л хөл хөдөлгөөнтэй харагдана.

	Магсар ажиглан гайхсаар явна. Машин харсан олон улс гэрээс гарч зогсоно. Зарим нь уяатай морьдын зүг гүйцгээнэ.

	Аппарат гэр дүүрэн гоёлын хувцастай айлчид, найрын идээ будаа, айраг архи, чинээлэг гэрийн төхөөрөмжийг дамжин харуулна.

	Гэрийн хойморт торгон дээлтэй, цэргийн гавьяаны одон зүүсэн Чимид Магсартай зэрэгцэн суужээ.

	Чимид — (Нэлээд согтуувтар) өнөөдөр ямар бэлэг дэмбэрлээр хайртай багш минь, ах минь ирэв ээ? Та минь ээ! Цэрмаа мөн гоёлын хувцастай айраг сөгнөж Магсарт барина. Чимид Магсарыг хүзүүдэн авч үнсэн:

	Цэрмаа — Чимээд! Чимид! Чи жаахан байзнаач!

	Энд тэндээс — Захирал, аа! Захирал аа!

	Чимид — (босон харайж) байз та нар! Миний багш ирсэн! Дахиад хонь ал! Зад найрлана!

	Магсар — (зовсон байдалтай) зүгээр, зүгээр Чимид минь. Чи тайвшир!

	Чимид — Төрийн минь буян, Алаад идчих цөөн юм бий. Битгий зов! Цэрмаа! Магсар гуайд архи!

	Цэрмаа — Чи жаахан хүлээгээч! Энэ чинь бүр хөөрчхөж!

	Чимид — Дүү нар гарцгаагаарай! Гүүгээ саагаарай!

	Нэг хүн — Захирал аа, би...

	Чимид — За түргэл түргэл. Нөхөөд! Ардын Хувьсгалын анхны...

	Цэрмаа — Чимид минь, чи дуугаа татаач!

	Чимид — Жигмэдданзан тайжийн зуслан байсан энэ задгай булгийн ам өнөөдөр доргиг. Жав тарвагачны хүү Чимидийн хэн болохыг нь мэдэцгээ! Жигмидданзангийн удамшсан зарц, унах морьгүй, хуцах нохойгүй гуйлгачин Чимидийг энэ төр ардын засаг ямар болгов! Харцгаа:

	Муу Гүрсэдийн өгөрсөн ясыг нь өндийлгөж ирээд харуулах юмсан. Энэ хүн намайг харанхуй бүдүүлгээс дайснаас, үхлээс аварч, намайг амьдралд, хувьсгалт үйл хэрэгт хөтлөн оруулсан хүн. Одоо л бид энэ төрийнхөө олгосон эрх жаргалыг гүйцэд...

	 

	* * *

	Сумын сургуулийн захирлын өрөөнд Чимид ширээний ард зэмлүүлсэн царай гарган суужээ.

	Магсар — (өрөөний голд холхин алхаж) тийм биш ээ! Бид гар биеэрээ оролцож байгуулсан энэ төрөө бэхжүүлж цааш нь хөгжүүлэхэд юү хийж бүтээх ёстой вэ? Биднээс хэчнээн их ажил зүтгэл шаардаж байна? Энэ бүгд яагаад чамд хамаагүй болчихсон хэрэг вэ?

	Чимид — Би тэгээд юуны төлөө яах гэж цусаа урсгаж явлаа?

	Магсар — Чинийхээр бол баяжчихаад найрлаж суух хэрэг үү? Чи улам баяж. Бүр хагартлаа баяж! Тэгээд яах вэ? Цаашаа яах вэ? аа;

	Чимид — Шинэ эргэлтийн бодлого бол...

	Магсар — Шинэ эргэлтийн бодлого бол баяжицгаа, бусдын хүчийг мөлж гэсэн бодлого биш. Нийт манай орны мал аж ахуйг өсгөх идэвхийг дээшлүүлэх гэсэн бодлого. Чиний өсгөж байгаа мал чинь танай гадаа байдаггүй бусдын гар дээр байдаг. Чи ямар малчин бэ?

	Чимид — Тэгээд та намайг хэн болчхоод байна гэж үзэх гээд байна?

	Магсар — Хэн болохоо мэдье гэсэн бол чи сургууль гэр хоёроо зэрэгцүүлж хараад нэг бодох байсан. Одоо чи бол хувьсгалт нам төрийн зорилго бодлогыг дутуу ойлгож тайвширч, хувиа бодоод шинэ үеийн Жигмидданзан болчхоод байгаа хүн.

	* * *

	Зун хөдөө. Гэрийн дотор Цэрмаа, Чинбат хоёр гэр тойрон бодол болон алхалж байгаа Чимидийн хөлийг гэрийн сөхсөн хаяагаар харж тойруулан ажиглана. Тэр хоёрын гайхсан нүд.

	Чинбат — Ээжээ аав ойрдоо нэг л хачин...

	Цэрмаа — Эргүүтсэн хонь шиг л болчхож.

	Чинбат — Шүд нь өвдөө юм бол уу? Та асуув уу?

	Цэрмаа — Ус балгачихсан юм шиг амьтнаас чинь асуугаад яах вэ. (Чимид орж ирэв. Чинбат Цэрмаа хоёр өмнөөс нь гайхаж харна)

	Чимид — Миний хүү морд, хонио хураа. (Чинбат ухасхийн гарав Чимид Цэрмаагийн хажууд очиж суугаад аргадангуй байдалтай гараа мөрөн дээр нь тавьж) За Цэрмаа минь би ойрдоо эргэцүүлж их бодлоо шаналж ч гүйцлээ. Тэгээд ингэж шийднэ байгаа.

	Цэрмаа — Юу?

	Чимид — Гурвуулаа явна аа.

	Цэрмаа — Хаашаа? 

	Чимид — Хот орно оо. 

	Цэрмаа — Яах гэж?

	Чимид — Над цэнэг хэрэгтэй болж.

	Цэрмаа — Цэнэг ий! Чамд одоо юу чинь дутаав?

	Чимид — Чиг. Ажил амьдралын чиг. Зам.

	Цэрмаа — Чигээ алдчихаа юу? Энэ сайхан идээшсэн амьдрал, дэгжиж ирсэн мал хөрөнгө чинь чиг биш үү? Чи галзуурав уу?

	Чимид — Намайг хэн болоод байгааг чи мэдэж байна уу?

	Цэрмаа — Чи хэн болчхоо вэ? Ойрдоо л эргүү туссан борлон шиг...

	Чимид — Цэрмаа минь Цэрмаа минь чи байз. Чи нэг хүн шиг байж үз. Би одоо л өөрийгөө хэн болж байгааг таньж ойлгож эхлэх шиг байна.

	Цэрмаа — Мөн. Тэгээд...

	Чимид — Чи намайг сайн сонс. Дуустал нь сонс. Тэгээд дараа нь сайн бод. Уг нь би...

	Бүтэн хагас тонны ачааны машин дээр сууж яваа Чимид, Цэрмаа, хүү Чинбат нар замын нутаг газрыг ажиглан явсаар Чимид өндийж жолоочийн бүхээгийг тогшив. Машин зогсож Чимид, Цэрмаа, Чинбат гурав бууж зайдуу байгаа нэг хүн оршуулсан булшин дээр очиж малгайгаа авцгаан, гашуудлын ёс гүйцэтгээд, булшийг нар зөв тойрч харагдана.

	Машин дээр үлдсэн хоёр хүний дүрс харагдаад:

	Залуу нь — Хөөрхий, эх эцэг нь юм болов уу?

	Хөгшин — Биш ээ, Чимид багшийн анхны долоон сурагчийн нэг

	Сандаг гэдэг залуу багш, эдний хүү Чинбатын анхны багш.

	Залуу нь — Аа нөгөө гучин хоёр оны

	Хөгшин — Тийм, тийм.

	 

	Гэрийн өрөө

	Гэрэл — (Өмнөө баагаа залуу даргад хандаж) чи нөгөө тусгай мэдээгээ дахиад над нэг сануулаадхаач би бүүр нэг тогтоогоод авъя.

	Даш — Хоёрдугаар сарын эхээр үндсэн овог нь Жигмидданзангийн Гүрсэд гэдгийг буцаагаад оруулсан бололтой, чухам ямар нэр зүсээр оруулсан нь мэдэгдэхгүй байна.

	Гэрэл — Нэгд. Наадах чинь хожуу явуулсан мэдээ юм байна. Хоёрт. Гайхлууд чинь их нууц хийж дээ? Гуравт. Гүрсэд гэдэг чинь уг нь том чоно байсан гэнэ шүү. Би бас давхар сонирхоод үзлээ.

	Даш — Аа тийм үү? Би энэ Матад, Үенч, хоёрын чиглэлээр гарсан сэжиг, тэр газар бүр өөрөөр хэлж явсан нэрсийг дуулаад ёстой нэг жараахай шиг эр байж таарна гэж бодсон юм.

	Гэрэл — Жараахай гэж ярихгүй шүү, нэлээн том тул, за чи юутай ирэв?

	Даш — Бүх нутгаараа 32 онд үрэгдсэн гэж тун ч итгэлтэй ярилцдаг юм байна.

	Гэрэл — Тийм. Цөөнх нь алуулсан гэдэг гэнэ. Нөгөө Чимид багш...

	Даш — Тэр хүн чинь гэр орноороо хот руу гарсан гэнэ.

	Гэрэл — Тэгээд?

	Даш — Олоод уулзчихсан. Намын сургуульд орохоор шалгуулж байгаа юм байна. Бас л үхсэн гэж байна чухам хэзээ хаана гэдгийг мэдэхгүй гэнэ. Авгай нь энэ тухай асуухад их дургүйцэж сэжиглэж байгаа бололтой.

	Гэрэл — Тэр аргагүй ээ. Чи шалтгааны нь мэдсэн үү?

	Д аш — Мэдсээн.

	Гэрэл — Би бас нэг хашир хүнээс асуугаад үзсэн. Тэр хүн Гүрсэдийг алуулсан гэж дуулсан, гэвч Гүрсэд үхээгүй явж байж мэдэх хүн шүү. Тийм амархан үхэх чоно биш. Алагдсан баригдсан улсын дунд л би олж үзээгүй гэж байгаа юм даа, 

	Даш — Хэн гэдэг хүн бэ?

	Гэрэл — Хотын намын хорооны Магсар.

	Даш — За тийм. Би тэр нэрийг чинь Чимид багшаас дуулаад тэмдэглээд авсан.

	* * *

	Бурхан тахил болсон нэлээд том ламын гэрт, баруун талыг нь орон дээр хурган дотортой шар торгон лам дээл нөмөрсөн нэг хүн унтаж байна. Дээлний доогуур цоо шинэ савхин гутал цухуйжээ. Гандангийн гол дуганы орой цухуйсан суурин дээр том мяндгийн бол уу гэмээр бүдүүн лам алхана. Лам явсаар хашааны хаалгаар орж, гэрийн зүг чиглэж, өврөөсөө түлхүүрээ гаргаж гэрийн цоожийг нээж эхлэв. Тэр цоожны чимээгээр унтаж байсан хүн сэрж толгойгоо цухуйлган өндийвөл Гүрсэд болох нь танигдав.

	Лам (лам орж ирээд гэрийн зүүн талаар яваад) та нэлээн аятайхан нойрсож амрав уу?

	Гүрсэд — Тийм ээ, танай энд нэг шөнө байтугай, бүх насаараа ч дугжирч болох газар (гээд доогтой инээмсэглэв)

	Лам — Хийд хүрээ гэдэг чинь хэзээний янз бүрийн юм агуулж үзсэн багтаамжтай орон шүү. Гүрсэд минь.

	Гүрсэд — Би баруун аймгийн Гүрсэдээ болиод, зүүн аймгийн Батсайхан болоод удаж байгааг та мартах гээд л байна аа даа?

	Лам — Ува харламар, тийм л дээ.... Үгүй тэгэхэд та тэр жилээс хойш дөрөв таван жил шахуу чухам хаа ямар гээч газар оронд байж байгаад ирэв дээ?

	Гүрсэд — Хэрэггүй юмыг мэдэхийн хэрэг байдаггүй байх аа? Лав л шоронгоос гарч ирээгүй байна гэж та ойлго. Сонин авчрав уу?

	Лам — Өнөөдөр өчигдөр хоёрынх (Хоёр сонин гаргаж өгнө). Гүрсэд уншиж эргүүлэн, хэвтэж байснаа ухасхийн өндийж

	Гүрсэд — Тэгнэ ээ тэр. Гайхлуудыг харав уу?

	Лам — Яаж байна?

	Гүрсэд — Үнэрийг нь авчиж. Дахиад л хойтуул руугаа сарвайх нь. Май үүнийг унш! (Нөгөө сониноо авч үзэж байснаа)... Уухай, мөн дөө. (Ламд хандаж)

	За гавж минь шалавхан хар бол. Цаадуулаа олж уулз

	Та нарын зүтгэл цуурхлаас хэтрэхгүй байна.

	Лам — Яаж байна?

	Гүрсэд — Үнэрийг нь авчиж. Холын бодолтой юм хийх нь

	* * *

	Намын сургуулийн багш нарын конторт хэдэн залуу багш нар радио сонсоно. Чимид орж ирээд урт ширээний дэргэд ирж зогсоол радио сонсоно.

	Радиогоор ярих нь: Сүүлийн үед япон манжийн цэргийн түрэмгийлэгчид Халхын сум, Булган дэрс гэх мэтийн монголын дорнод хилийн харуулын газруудыг удаа дараалан зэвсэгт дайралт хийж байгаа явдал бол, монголын улс төрийн тусгаар тогтнол, энх тайвнаар орших явдалд шууд аюул занал учруулж байгаа хэрэг юм. Хэрэв япон нь бүгд найрамдах монгол ард улсын тусгаар тогтнолд халдан довтлохоор шийдвэрлэвэл бид монгол ард улсад 1921 онд тусалсан шигээ тусална гэж энэ 1936 оны 3 дугаар сарын 1-ний өдрийн «Правда» сонинд нийтэлсэн байна аа.

	Залуу багш — (Чимидийг харж угтан ирээд) за сонсов уу багш ээ.

	Чимид — Багш нь чамтай нэг юм зөвлөх санаатай ирлээ.

	Залуу багш — Юу гээв багшаа?

	Чимид — Багш нь энэ намын сургуулийг ер нь барах уу? Зүгээр нөгөө сургуулийнхаа багшийн мөрийг хөөж...

	Залуу багш (инээж) багш ээ намын ажил гэдэг чинь бас л багшийн ажил гэсэн үг.

	Чимид — Орос хэл, гүн ухаан ч гэх шиг..

	Залуу багш — Тийм багш. Сургуулийн багшаас илүү өргөн хүрээтэй олон түмний хүмүүжил, хөдөлмөр амьдралын багш болно гээч. Хичээлийн тухай бол би танд юу гэх вэ дээ. Та урьд бидэнд юу гэдэг байлаа.

	* * *

	Хувьсгалын музейн нэг танхимд Чимид, Цэрмаа, Чинбат гурав музейн зураг үзмэр үзэж байна. Дармал үсгээр бичсэн гуу шилтэй баримт бичгийг Чимид анхааран үзээд:

	Чимид — Цэрмаа! Чи үүнийг харав уу 1921 оны партизанууд энэ Магсар гуай мөн залуухан байжээ? Өөр нэг зураг харж байсан Чинбат сэтгэл нь хөөрсөн бололтой

	Чинбат — Аав аа! гэж чанга дуудав. Цэрмаа Чинбатыг аяар дуугар гэх гэсэн байдалтай хажуу тийшээ хартал тэдний ойр зогсож байсан бололтой хээнцэр хувцастай Гүрсэд Цэрмааг харж таниад сандран эргэж алхсаар тэр өрөөнөөс гарч байшингийн гадаа шатаар бууж явна. Гүрсэдийн эвгүйцсэн царай дээр Гүрсэдийн шивгэнэсэн хоолой:

	Өртэй хүн зээл дээр, өстэй хүн даваан дээр гэдэг болов оо! Эд чинь миний зам дээр бас нэг ялихгүй саад шүү. Яадаг хэрэг вэ?

	Гүрсэд бодол болон алхсаар хашааны хаалгаар ороод түлхүүр гаргаж байшингийн хаалга нээж оров. Байшингийн дотоод байдал ганц эр хүн байдаг шинж бүрджээ.

	Шинэ цагаан шляп малгай тайлаад өлгөв. Саарал даавуун зуны пальто тайлаад өлгөв. Бие нь эвгүй ядарсан бололтой ярвайн, тамхи гарган асаагаад, орон дээрээ дээш харж хэвтээд бодол болон гөлөрч байтал гадаа хаалга тогшив. Сандран цочиж ухасхийн бостол, гаднаас долоо орчмын насны жижигхэн эмэгтэй хүүхэд бидон барьж орж ирээд: сүү гэж аяархан хэлэв.

	Гүрсэд — За тийш нь тавьчих (гээд шүүгээнээсээ хоёр гурван чихэр авч хүүхдэд өгөөд) миний дүү дараа ирэхдээ хаалга битгий цохиж байгаарай.

	Хүүхэд — Зүгээр л ороод ирж байх уу?

	Гүрсэд — Тийм тийм. Зүгээр л ороод ирэхгүй юу (Хүүхэд буцаад гарав) Ёо, ёо муу хижиг чинь үнхэлцэг хагалчих шахав байна.

	Гүрсэдийн царай барайж түүний шивгэнэсэн хоолой ярих нь:

	Энэ нарны доор чи бид хоёрын нэг нь л амьдрах ёстой болж байх шив дээ.

	* * *

	Хуучин Цэргийн Яам, одоогийн Хөдөө Аж Ахуйн Яамны үүдэнд залуу дэслэгч, нисэгч Сумьяа эцэг Шагдарынхаа хамт ирээд:

	Сумьяа — Аав аа, та энд жаахан хүлээж байгаарай. Би түргэн ороод ирнэ ээ (гээд машинаас бууж байшингийн шат өгсөж гүйв. Шагдар Сумьяагийн араас харж байгаад баруун талаасаа ирж байгаа Чинбатыг таньж ядан байтал Чинбат байшингийн шат өөд гүйв).

	Шагдар — (араас нь) Хүү минь ээ! Хүү минь ээ... Биш байжээ. Би андуурч, энэ буман хүм дотор төстэй улс мөн их байна даа.. (гэтэл хажуугаар нь дотоод яамны ахмад Гэрэл өнгөрөв)

	Шагдар — (Түүнд хандаж) хүү минь, Чимид багшийнх хаана вэ?

	Гэрэл — Ямар Чимид?

	Шагдар — Яагаа вэ манай сумын Жавын Чимид. Жав тарвагачны хүү ч гэдэг юм

	Гэрэл — Би мэдэхгүй юм даа.

	Шагдар — Чи яагаад мэдэхгүй байх вэ. Эртний багш хүн дээ. Нэг одонтой. Эхнэр нь Цэрмаа гэдэг юм.

	Гэрэл — Аль аймаг сумын хүн юм бол доо?

	Шагдар — Завхан аймгийн Нөмрөг сумын багшаар олон жил болсон хүн.

	Гэрэл — (инээмсэглэн) өвгөн гуай, би Өмнөговь аймгийн хүн. 

	Шагдар — Хуучнаар бол засагт хаан аймгийн цогтоо ван Дамдин авшаагийн нутгийн хүн. Чимид багш тэхээр мэдэх л ёстой доо. Манай тэнд бол хүн бүхэн мэддэг юм, Улаанбаатарт ч гэсэн мэдэх л ёстой.

	Гэрэл — Өвгөн гуай, би танд сураад мэдээд өгч болно шүү. Та хаа байдаг хүн бэ?

	Шагдар — Ах нь Сумьяагийн аав шүү дээ.

	Гэрэл — Ямар Сумьяа?

	Шагдар — Яагаа вэ, нисдэг тэрэгний жолооч дарга Сумьяа. Одоо чам шиг л дарга даа.

	Гэрэл — Нисэхэд чинь олон Сумьяа бий. Аль нь вэ?

	Шагдар — Яагаа вэ, манай, биш ээ биш, Шагдарын Сумьяа гэдэг юм.

	Гэрэл — (Инээмсэглэж) мэдлээ мэдлээ. Би мэдээд танд хүргүүлье.

	Шагдар — (араас нь харж) овоо зантай сайн хүү байна. Нэг гэм нь яг л манай Сумьяа шиг хүн бага таних гайхал юм.

	Хаалга нээгдэж цэрэг хувцастай цэнхэр петлицтэй, дээр нь нэг нэг жижиг жигүүрт тэмдэг зүүсэн залуу байлдагч Чинбат орж ирээд, цэргийн ёсоор ёслов. Чимид Цэрмаа хоёр түүнийг харж нэг хэсэг гайхан зогстол

	Чинбат — Байлдагч Чинбат нисэхийн сургуульд тоо физик, геометр, биеийн байдал, эрүүл мэнд, ерөнхий боловсролоор онц сайн тэнцлээ. Өөр асуулт байна уу.

	Чимид — Болж хүү минь! (гээд үнсэв)

	Цэрмаа — Иш хүү минь, цэрэг гэдэг чинь...

	Чимид — Биш ээ, Цэрмаа минь (Чинбатад хандаж) ийм үе ийм цагт миний хүүгийн шилж авсан мэргэжил ажил маш зөв.

	Чинбат — (баярлан) аав аа! Ээж ээ! Би... (гээд дээшээ харав)

	Нисэх онгоц хүнгэнэн дуугарч эгнүүлэн жагсаасан нисэх онгоцнууд алсад харагдан тал дээр хорь гаруй нисэгчид, агаарт маяг хийж байгаа онгоцыг ажиглана. Тэдний дээгүүр цэлмэг тэнгэрт шумбах онгоц үнэхээр бахдалтай нисэх ба онгоцыг Шагдар өвгөний хүү Сумьяа жолооджээ.

	1-р нисэгч — Сумьяа багш ч харин нэг хуйхалж байна даа. 

	2-р нисгэгч — Юу бодож байгаа бол?

	Чинбат — Би юу бодож явааг нь мэднэ.

	1-р нисгэгч — Чинбат аа, чиний хөнгөн пулемёт галлах нь зүгээр юм, онох нь хир бол?

	Чинбат — Байг нь шалгаагүй байж, дүгнэлт битгий хий. Сумьяа ах ингэж бодож яваа.

	2-р нисгэгч — Чиний ах юм уу?

	Чинбат — Багш ч юм, ах ч юм. Та нар дараа мэднэ ээ. 

	1-р нисгэгч — Тэгээд юу бодож яваа гэж?

	Өссөн төрсөн бидний үндэсний хайртай нутаг

	Өнгөлзөх дайсан ирвэл үтэр өшиглөн хөөнө

	Хувьтай энэ орондоо хувьсгалт улсаа мандуулж

	Хойчийн шинэ ертөнцөд хүндтэй гавьяаг байгуулъя гэж л бодож яваа даа (гэтэл тойрсон залуу нисгэгчид инээлдэцгээв)

	* * *

	Хотын намын хорооны байшингийн урдуур Чимид Цэрмаа хоёр баруунаасаа зүүн тийшээ гэлдэрч явна. Байшингаас гарч яваа энгийн хувцастай Магсар үүдэнд байгаа М-1 гэдэг машиныг чиглэн явж байснаа тэр хоёрыг тавьж амдан уулзав.

	Магсар — Сайн байцгаана уу? Хаачиж яваа хоёр вэ?

	Чимид — Сайн. Та сайн байна уу?

	Цэрмаа — Манайх чинь Налайх дээр очиж суух болоод л өнөөдөр бид хоёр...

	Магсар — (Чимидийн гарыг атгаж) за Чимид минь, сургуулиа сайн төгсөөд авдаг чинь нэг хэрэг шүү. Тэгээд Налайх дээр очиж, ажилчин ангийн дунд ажиллана гэдэг яг л эрэмбэ дараагаараа зохицож байх шиг байна.

	Цэрмаа — Нүүрс л ухуулаад ачуулаад байх юм байх даа.

	Магсар — Ажилчин анги гэдгийн мөн чанарыг мэдэхийн тулд намын ажилтан хүн урьдаар өөрөө ажил- чин хүн болно шүү дээ. Хэрэгцээ гарвал нүүрстэй ч үзэлцэх болно.

	Чимид — (Инээмсэглэж) би ойлгосоон, Магсар гуай. Нөгөө тээр жилийн задгай булгийн эхэнд байсантай...

	Магсар — За гудамжид хуралдаад яах вэ. Сууцгаа, явъя! (гээд машин руу заав. Тэд машинд сууцгаав. Машин хөдлөв)

	* * *

	Том тушаалын гурван япон офицер ширээ тойрч дундаа газрын зураг тавьж тонгойн байснаа зураг дээрээс өндийж, гурвуулаа бугуйн цаг харж зогсов. Секундийн зүү гүйнэ. Таг чимээгүй, 

	Тасалгааны буланд утасны харилцуур барьсан холбооны япон тэр гурвын зүг харж зогсоно.

	Япон офицер гараа өргөж, нэг хуруугаа гозойлгов. Холбооч анхааралтай харсаар байна. Гурван офицерын цагаа харсан чухалчилсан нүүр рүү холбооч гөлөрчээ.

	Офицер гараа дохив. Холбооны харилцуурт үг нэмэгдэж ам нь ангалзав.

	Тэсрэлтийн дуу. Тэсрэлтүүд. Монголын зүүн хязгаар руу давшин буй япон цэргүүд.

	Морзийн нэвтрүүлгийн чимээ.

	* * *

	Гүрсэд ганцаараа тасалгаандаа, радио чихэвч хийж мэдээ авч маш баяртайгаар:

	1939 оны 5 дугаар сарын 12-ны өглөөний 5 цаг 00 минут. Гүйцэд хүлээж авлаа. Би ганцхан үүнийг хүлээж байсан юм. 

	• • •

	1939 оны 5-р сар.

	Алхаж яваа Чимидийн цаагуур перовозны том яндангаар утаа бургиж дохионы яндан дуугарч галт тэрэг зөөлөн хөдөлж тэвштэй нүүрс урсана. Чимид уурхайн дундуур явна. Түүний дэргэдүүр жижиг тэрэгтэй нүүрснүүд зөрнө. Уурхайчид бэхэлгээ хийж байна.

	Чимид явсаар нэг салааны үзүүр дээр ирэв. Гурван хижээлдүү уурхайчид ажиллаж байна.

	Чимид — За танай энэ ээлжийнхэн хаачаад гувуулхнаа хөдөлж байдаг билээ?

	1-р уурхайч — Буудлагын сургууль хийх болсон юм байх аа. 

	2-р уурхайч — Залуучууд маань цөмөөрөө цэрэгт саналаа өгсөн. Тэгээд л...

	Чимид — Тэгээд битгий ажилдаа гар гээ юм бол уу?

	1-р уурхайч — Бүү мэд, 

	2- р уурхайч — Тэд дарвиад дураараа загнасан байх аа. Уурхайчдаас авахгүй юм гэж дуулдсан.

	1 -р уурхайч — Юү гэсэн үг вэ? Тэр буруу. Би эдний насан дээр бол ч өргөдлөө өгөх л байсан.

	Чимид — Зүйтэй. Буу баривал эх оронч, хүрз баривал биш байдаггүй байх аа. Та энэ ээлжийн ахлагч юм биш биз.

	2-р уурхайч — Тийм санаатай юм?

	Чимид — Тийм байхаа үүргээ гүйцэд мэдээгүй дарга, тулалдааны үед цэргээ тараачхаад ингэж хоосон номчирхож сууж болох юм.

	2-р уурхайч— Хэг. Энэ ямар фронт биш дээ.

	Чимид — Таныхаар зөвхөн мөнгө олох л газар уу. Ахлагч минь хоёулаа явъя. (Тэр хоёр явна)

	1-р уурхайчин — Саяхан ирсэн юм гэнэ билээ. Зоримог эр юм даа. Чи яах бол доо?

	* * *

	Налуу толгойн энгэр дээр 20 гаруй залуучууд буудлагын сургууль хийсэн бололтой цугларан шуугилдана.

	Нэгдүгээр залуу — (Байгаа үзээд) ийм зайнд ч самуурай тэсэхгүй нь ээ!

	Хоёрдугаар залуу — Нөхөд өө! Байгаа аваад намын хороонд оръё. Хар!

	Гуравдугаар залуу — Дэмий урдаас чинь таныг нүүрс гаргалтынхаа дүнг үзүүл гэсэн болохоос, буузны жигнүүр хийгээд ир гээгүй гээд гаргачихна.

	Нэгдүгээр залуу — Манай уурхайнхны бүх өргөдлийг зөвшөөрчихвөл ч...

	Хоёрдугаар залуу — Тэгвэл Налайхын дивиз гэж галзуу дивиз гараад өгдөг, бид., Аа яа яа 

	Дөрөвдүгээр залуу — Нөхөд өө! Энэ юун машин ирэв ээ! (Ирж яваа машин хараад) за тэр намын хорооны Чимид гуай ирлээ Тулалдаанд бэлдээрэй!

	Хоёрдугаар залуу — Яадаг юм бэ. Ямар ухарч няцаж байгаа биш. Эх орныхоо төлөө...

	Нэгдүгээр залуу — Зөв урдаас нь ёстой мадална даа. Машин эдний дэргэд ирж зогсов. Чимид бууна.

	Чимид — За залуучууд минь. Яагаад ээлждээ гараагүй энд эрхэлж байдаг билээ?

	Хоёрдугаар залуу — Бэлтгэлээ хийж байна:

	Чимид — Ингэж бэлддэг юм уу?

	Нэгдүгээр залуу — Хар та үүнийг! 200 метрийн зайнд!

	Чимид — (Байг харж харж) за мэдлээ. Байрандаа! Номхон! Баруун тийш! Гүйгээд марш! Залуучууд дагаж гүйв. Хамгийн сүүлд нь Чимид өөрөө гүйв. Залуучууд эргээд гүйж ирцгээнэ. Хөгшин уурхайч жалганд иштэй бай барьж эргүүлнэ. Түрүүчийн хүн буун дээр ирээд хэвтэж цухуйж байгаа байг буудна. Хөгшин уурхайч байг харна. Хоосон. Дахин эргүүлэв. 2-р хүн буудав. Байг харна. Хоосон. 3-р хүн гүйж ирээд тавлаж байтал бай эргэнэ.

	Гуравдугаар хүн — Байз, дахиад би амжаагүй!

	4 дүгээр хүн — (ирээд) Зайл! гээд бууг нь булааж аваад буудна. Бусад залуучууд цувран ирсээр л байна.

	Чимид — Гүйгээд! Зайгаа барь! Гүйгээд! Чимид хамгийн сүүлд гүйж ирээд буудав. Байны нь иш хугарч унав. Тэд жагсжээ. Чимид урд нь зогсож байг барьж, 

	Чимид — Хоёроос бусад нь үүрэг алга! Амьсгаа чинь задраагүй, яагаа ч үгүй байна. Ямар ч үр дүнгүй ажил таслаад... ээлжийн ахлагч таныг шийтгэхээс өөр арга ч алга даа?

	Хоолой — Яаж байгаа нь тэр вэ, эрхэм ээ!

	Хоёрдугаар залуу — Ямар нь эх орныхоо төлөө явж, ямар нь газар ухаж байх ёстой юм бэ?

	Хоолой — Ер нь ямар санаатай бидний хүслийг боогдуулж...

	Нэгдүгээр залуу — Харин таныг л эргэлзмээр байна! (гэж ам амандаа тал талаас нь үг хаялна)

	Чимид — За та хоёр нааш ир, ээлжийн ахлагч та ч нааш ир! (Тэр гурвыг дагуулан машины дэргэд ирээд ууртай). Сууцгаа! (Машин хөдлөв). Машин цахилгаан комбинатын хажуугаар давхина.

	* * *

	Чимид — Цэрэг маань нүцгэн, хоолгүй, буугүй, сумгүй, дайтах уу? Энэ бүх үйлдвэрүүдийг цахилгаан хөдөлгөж байгааг харав уу? Цахилгаан гэдэг чинь юу вэ? Цахилгаан гэдэг чинь нүүрс! Нүүрс! энэ үгтэй зэрэг машин тоормослов. Цахилгаан комбинатын гадаа нүүрс дамжуулах суурийн дэргэд хүрз барьсан ажилчид зогсоно. Тэд машинаас бууцгаав

	Чимид — Та нар яагаад зүгээр зогсож байгаа улс вэ?

	Хүрз баригч — Нүүрсээр тасраад байна.

	Чимид — За бид Налайхын уурхайн улс даа. (Хүдэр ажилчин эр тэднийг муухай харж хоёр гараа атган хөлөө зөөж тавин ойртож ирээд)

	Хүдэр залуу — Та нар юу хийж байгаагаа мэдэж байна уу? гэж чанга хашхирахад тэд гурав ухрав. Цахилгаан комбинатын яндан маш чанга хүнгэнэж дуугарав. Булиа эрийн нүд нь их ууртай их л загнаж харааж байгаа бололтой ам нь ангалзана. Тэр гурав сандарсан буруутсан царай гаргаж арай ядан зогсоно. Яндан дуугарсаар тэр гурав ухарсаар машинд орж сууцгаав. Хүрзтэй залуу загнаж, гараараа занасаар буцав. Яндангийн дуу зогсов. Чимид машинд орж суугаад эргэж харахгүйгээр:

	Чимид — За өөр хоёр гурван үйлдвэрээр орох уу?

	Ээлжийн ахлагч — Дарга аа, больё доо, буцъя.

	* * *

	Уурхайн гүнд Чимид нөгөө уурхайчдын дунд зогсон ярих нь: Одоо манай хилийн цаана японууд төмөр зам авчраад гучаад мянган цэрэг, олон зуун их буу, нисэх онгоцнуудтай хүч хуралдуулж байна.

	Хоёрдугаар залуу — Манай хүч ямар байгаа юм бол доо?

	Чимид — Манайд тэднээс давуу, хоёр чухал шийдвэрлэх юм бий...

	Нэгдүгээр залуу — Нэг нь танк, нөгөө нь морин цэрэг, (залуучууд инээлдэв)

	Гуравдугаар залуу — Мөн үү дарга яа.

	Чимид — Арай биш ээ. Нэг нь улаан армийн тусламж, нөгөөх нь дайны чанар, шударга тал нь манайд байгаад.

	Нэгдүгээр залуу — (Тоглоом хийснээр) Чимид гуай, нөгөө Налайхын дивиз яасан бэ?

	Чимид — Уурхайдаа сайн байлдаж байна гээд сонин радиогоор Халхын голын мэдээтэй зэрэгцүүлж нэвтрүүлээд байгааг мэдэж байгаа биз дээ? (нийтийн инээд) за өөр юмгүй бол баяртай.

	Олноороо — Баяртай, Чимид гуай гэцгээв. 

	Ээлжийн ахлагч — Хэцүүхэн хүний нэг шүү.

	Хоёрдугаар залуу — Зөөлөн мөртөө хатуу, хатуу мөртөө зөөлөн аргалж болдоггүй эр шүү.

	Нэгдүгээр залуу — (Хүрзээ дээш өргөж харж харж санаа алдаад) ээ чааваас, ийм ч винтов барьж байх гэж дээ?

	Хоёрдугаар залуу — Бариул анги, толгой анги хоёрхноос тогтсон эцсийн даац нь дөрвөн килограммаас хэтрэхгүй гээч... (нөхөд нь инээцгээв). Одоо яая гэх вэ дээ. Байлдаад л байхаас (гээд хүрз дүүрэн нүүрс хутгаж авна) бусад нь ажилдаа орцгоов.

	* * * 

	Чимидийн гэрт айлчид иржээ. Эднийд Шагдар өвгөн Сумьяа нисгэгч нарыг, Цэрмаа цай идээгээр дайлж сууна.

	Цэрмаа — Яараад яах вэ, хүлээцгээ, амарцгаа, цаадахыг чинь хот руу яаралтай дуудсан. Удахгүй ирнэ ээ.

	Шагдар — Одоо тэгээд багш биш, дарга хүн болсон хэрэг үү?

	Цэрмаа — Хай бүү мэд. Заримдаа цул нүүрс л орж ирэх юм байна даг, (гадаа машин дуугарч хошууч цолтой, цэргийн дарга болчихсон Чимид орж иртэл, хүлээгчид гайхацгааж нэг хэсэг дуугүй зогсоцгоов)

	Чимид — Бүгдээрээ сайн байцгаана уу? (Тэд цөм хариу мэндэлцгээе)

	Шагдар — Сайн байлгүй яах вэ. Үгүй, эд нар чинь чамайг над уурхайн намын талын дарга хүн гэсэн, цэргийн дарга байсан юм уу?

	Цэрмаа — Чи чинь юу болчхоод ирээ вэ?

	Чимид — Яв гэж байна.

	Цэрмаа — Хэн?

	Чимид — Төв Хороо

	Цэрмаа — Хаашаа?

	Чимид — Зүүн хязгаарт.

	Цэрмаа — Хэзээ?

	Чимид — Өнөөдөр

	Шагдар — Тэгээд хүү минь, дайтах хэрэг үү?

	Чимид — Комиссар гэдэг чинь бас л багш шүү дээ. Хэрэгцээ гарвал буудах л болох байх даа.

	(Чинбат орж ирэв)

	Чинбат — Нөхөр хошуучид болох уу? Дэслэгч Чинбат 6 цагийн чөлөөний хуудастай явааг мэдэгдье.

	Сумьяа — Чинбат аа? Чи чинь чи юү?

	Чинбат — Би чинь би шүү дээ. (Гэр дүүрэн инээд болцгоов)

	Цэрмаа — Та хоёр чинь ер дайралдаагүй улс уу?

	Сумьяа — Дайралдахаар барах уу? Миний сурагч.

	Цэрмаа — Тэгээд?

	Чинбат — Багш намайг мэддэггүй юм. Би мэдлээ ч гэсэн ямар сайн садны хэнхэг тусчихсан биш дээ, 

	(Тэд дахин шуугилдав)

	Чинбат — (Чимидийг харж) үгүй ээ аавыг ээ? Бүр хошууч...

	Чимид — Чи бол хоёр гурван жил сураад дөнгөж дэслэгч, би өглөө гараад л сраз майор мөн биз?

	* * *

	1939 оны 6 дугаар сарын нэг бүтэн сайн өдөр. Голын цэнгэлдэхэд Чинбат хоёр залуу бүсгүйтэй сугацалдан хөгжилтэй алхална. Чинбат баруун гарт сугадалцсан Саран хүүхэн бол цайвар шардуу царайтай, саяхан сувдан даруулгаасаа салж шинэ маягийн дэгжирхэл өөд хандаж яваа бололтой. Сарангийн баруун гарт сугадан яваа Думаа бол Сарангаас бордуу царайтай, тордлого багатай учраас хүний анхаарлыг төдий л их татмааргүй ажээ. Тэр гурав олны дундуур явсаар зайдуухан байгаа нэг сэхээвчийн дор очиж сууцгаав.

	Саран — Танай тэр утасны жижүүр шиг юм чинь мантай гуйлгачин байна шүү. Чамайг утсан дээрээ дуудаад өгөөч гэхээр...

	Чинбат — (инээж) цэргийн газрын журам дүрэм гэдэг чинь Саран минь.

	Саран — Уваа гэгээн минь, гайгүй ч байна даа.

	Думаа — Саран! Чи жаахан амаа... За больё, больё.

	Саран — Ерөөсөө энэ лагай ярихаасаа дургүйцдэг байлгүй дээ.

	Чинбат — Дургүйцдэг байтлаа өнөө өглөө дөрвөн цагт гараад онгоцны тэндээс явган алхаж ирэв гэж үү?

	Думаа — За та хоёр эндээ сууж байгаарай! Би бөх жаахан хараад ирье. (Думаа явна)

	Саран — (Учир дүрсгүй инээж) бөх үзэх, олж бодов оо?!

	Чинбат — (Гайхаж) чи яав аа?

	Саран — (Инээсээр) заавал бөх үзэх гэдэг нь ч юү вэ дээ? Санаа нь ч яах вэ мөн л байна. Бөх шүү! (гээд үргэлжлэн инээнэ)

	Чинбат — Яах вэ хөөрхий, бодсон нь овоо, гомдоно.

	Саран — Юм санахгүй ээ. Бид хоёр үерхдэг юм. Жаахан гүдэс хуурай сэтгэлтэй юм. Бага ангид багшилдаг юм гэнэ билээ. Над их номчирхуу (гээд дуулах нь)

	 

	Хонгор морьтой болоосой доо хө

	Хорин хушуу ч юмгүй дээ хө

	Хонгор чамтайгаа уулзъя даа гэсэн чинь

	Хорооны даргаас чөлөөгүй байна даа хө гэж сэтгэлтэй мөртөө Чинбатыг доог хийснээр дуулахад

	Чинбат — (Үл мэдэгдэхүй ичсэн байдалтай) хорооны дарга маань ч гайгүй шүү, намайг ойлгож байгаа юм. Хорь гаран километр явган алхах чинь л юмгүй биш, яггүй байна.

	Саран — Нисээд ирэхгүй дээ (гээд доог хийв)

	Чинбат — Нисээд гэхээс би заримдаа сургуулийн нислэгт явж байгаад хот руу доошоо хармаар болдог юм шүү.

	Саран — (Чанга инээж) тэгээд намайг олж харах юм уу?

	Чинбат — Чи үнэмшихгүй байх, надад харагддаг юм даа.

	Саран — Тэгээд би хаа яаж явах юм?

	Чинбат — Чиний томоо гэгчийн царай, онгоц хот хоёрын завсар яг л ингээд инээмсэглэж байдаг юм.

	Саран — Яадаг билээ, борооны үүл шиг юм болох нь шив. За больё, больё. Чи одоо хэзээ ирэх вэ?

	Чинбат — Баяр наадмын жагсаал өнгөртөл амжихгүй байх аа, парадын бэлтгэл нислэгтэй.

	Саран — Чи парадад нисэх юм уу?

	Чинбат — Нисэхээр барах уу, эхний галуун цуваагаар яваа есөн жижиг хурдан онгоцны эхний гурвын хойд талынх нь би (гээд газар зурж зааж өгнө)

	Саран — Ёстой баяраар би чамайг дороос чинь таних юм байна даа (Чинбат урт гэгчээр санаа алдав) за яав? Санаа алдаад?

	Чинбат — Би хоёр гуравхан жилийн урьдхан төрсөн болоосой.

	Саран — (Зүс нь хувьсхийж) наадах чинь юу гэсэн үг вэ? хонгор минь.

	Чинбат — Шинэ ирсэн хурдан онгоцны бүрэн дадлагажсан, нисэгч болчхоод өдийд Халхын голын самуурайнуудын толгой дээр цахиур хагалж байхгүй юү?

	Саран — Орой төрснөөс хойш одоо яая гэх вэ дээ...

	Чинбат — Сургууль парадын нислэгт л шувуу ялаа үргээж явахаас даа... (энэ хоёрын хажуугаар боловсон дэгжин хувцасласан Гүрсэд Чинбатыг ажиглан харж өнгөрөв.)

	Саран — Энэ хар юм чинь яасан их хардаг эд гуай вэ?

	Чинбат — Чи л нүдийг нь татчихаа биз?

	Саран — Болиоч, чамайг хараад байсан гээч!

	Чинбат — Чамайг гээч.

	Саран — Үгүй дээ чамайг. 

	Чинбат — За яршиг, намайг хараад тэр яах юм бэ?

	Саран — Тэгээд тэр хөгшин хар юманд дурлачихлаа гэх нь үү! Маягтай лагай вэ? (ширэв татав)

	Чинбат — За за больё. Намайг харсан болог.

	* * *

	Бүдүүн лам хар болжээ. Шляп малгай монгол дээлтэй морьтой хөдөөгийн нэлээд чинээлэг хүний байдалтай голын цэнгэлдэхийн хашааны гадуур явсаар бууж довон дотор амарч сууна.

	Гүрсэд ирээд тэр хоёр морио хөтлөн зэрэгцэн алхав.

	Гүрсэд — (Цагаа харж) та морьтой, өвөртөө цагтай...

	Бүдүүн — Юм төхөөрч барьсаар л байгаад 5 минут хожидчихлоо.

	Гүрсэд — Та хар болж гүйцнэ байгаа, одоо болтол ламаар ярах манай ажилд харштай байна.

	Бүдүүн — За

	Гүрсэд — Би сая өөрийнхөө нүдээр шалгалаа, тэр дэслэгч мөн, хашаа гэрийг нь мэд, тэр зургийг заавал авхуул. Хүн тавь. Мөнгө битгий хайрла. Чадвал эмэгтэй хүнээр. Энэ дэслэгчтэй яваа эрвээхий дээ мөн их тус болж болмоор шинжтэй хөнгөн шингэн амьтан харагдана билээ дээ. Бодоорой.

	Бүдүүн — За

	Гүрсэд — Энэ долоо хоногт багтаана шүү.

	Бүдүүн — Та тэр зургаар чухам яах гэж байна?

	Гүрсэд — Тэр чамд хамаагүй.

	Бүдүүн — Өршөөгөөрэй.

	Гүрсэд — Чи нөгөө хэл мэддэг хүн олсон уу?

	Бүдүүн — Хайж л байна.

	Гүрсэд — Түргэлээрэй! Цаг хугацаа биднийг хүлээхгүй шүү. Уг нь мөнгөний хэрэгцээтэй, өрөнд баригдсан, яахаас ч буцахгүй хүн зүгээр сэн.

	Бүдүүн — Мэдлээ.

	Гүрсэд — За та ч яв, би ч явъя.

	Бүдүүн — За

	1939 оны 6-р сарын дундуур хязгаарт Чимид өөрийн суудаг байшингийн үүдэнд амралтын байдалтай, шатны хайс налж зогсоно. Зэрэгцээ өрөөнд нь суудаг хорооны сургагч Бойков байшингийн урд нөмөрт тарьсан жижиг дөрвөлжин идэшний ногооны талбайд дунд нь хүрз барин ажиллаж байгаад дутуу ургасан хэсэг идэшний ногоо түүж тэврэн зогстол:

	Чимид — Сургагч аа, хэзээ ногоотой шөл идэх болж байна даа?

	Бойков — Өнөөдөр.

	Чимид — Украин борщ уу? Москвагийн борщ уу?

	Бойков — Аль нь ч биш, Халх голын шөл.

	Чимид — Зарим ангиуд тулалдаж байх, та бид хоёр ногоо тарьж суух ч гэж дээ.

	Бойков — Дайн гэдэг чинь буудах, амрах, дуулах барих, нураах, бодох, ногоо тарих ч орж болно. Их юм багтаж байгаа юм шүү. Би бол хоёр давхар ялалт хийх санаатай хүн шүү.

	Чимид — Нэг нь Халхын голын фронтод

	Бойков — Зүйтэй. Нөгөө нь Халхын голын элсэн хөрсөнд

	(Энэ хоёр дээр хорооны дарга Чулуун явж ирээд)

	Чулуун — За харин тарчилж байна даа.

	Чимид — Сураг алга уу?

	Чулуун — Дахиад нэг асуугаадахсан чинь, Тушаал иртэл бэлхэн л байж бай! Олон дахин битгий асуугаад бай! гэж байна.

	Чимид — Тэгнэ ээ тэр.

	Бойков — Хүлээж суух шиг тарчилгаатай юм байдаггүй.

	Чулуун — Биднийг энэ ар талд бэлтгэл хүчнээр суусаар байтал дайн нь дуусаж таарна шүү.

	Бойков — Дуусаж ч болох юм. Эсвэл дайны зөвхөн эхлэлт ч байж болох л юм. Тэвчээртэй хүлээнэ гэдэг чинь бас л дайны нэг хэсэг. Аль вэ гурвуулаа манайд оръё.

	Чимид, Бойков, Чулуун гурав ширээ тойрон суужээ.

	Чимид талх зүсэж таваг дээр тавина. Чулуун гурван таваг хүн, хүн хүний өмнө тавьж халбага арчаад өрнө. Бойков ногоотой шөл гурван тавагт хийх зуураа:

	Бойков — Би үндсэн мэргэжлээрээ агрономч хүн. Та нар бод, ямар ч тариа ногоо, ой мод, жимс ургаж болох ийм гайхан улирал тохирсон шимтэй газрын хөрсийг төмрийн хог, хүний цус хоёроор бохирлож байх гэж дээ.

	(Цонхон дээрээс цэрэг дашмаг авч сэнжтэй төмөр аягануудаа жаахан жаахан архи хийж гурвуулаа тулгахаар өргөөд)

	Чулуун — Түргэн Фронтод орохын төлөө!

	Чимид — Манай ялалтын төлөө!

	Бойков — Ойрын ирээдүйд энэ нутаг жимсний цэцэрлэг болж Халхын голын ногоо, мах, талхаар ч зогсохгүй, жимсний компод шүүс дарс юм юмтай болчихсон байхын төлөө! (гээд тэр гурав тулган уугаад гурвуулаа халбага талхаа авч тавагтай шөлнөөсөө нэг нэг хутгаж амандаа ойртуултал дохионы пуужингийн буу дуугарав. Тэр гурав халбагаа буцааж зэрэг босон цонхоор харахтайгаа зэрэг тэдний царайд урьдаар баяр, дараа нь чухалчлал тусаж)

	Чулуун — Түргэний дохио.

	Бойков — Да тревога.

	Чимид — За хөдөлье. (Бойков) таны гарын хоолны амтыг үзэж чадсангүй дээ.

	Бойков — Ничего! Ялалт хийж ирээд, үүнээс илүү амттай борщ хийнэ. (Тэр гурав малгайнуудаа шүүрэн авч гарцгаав)

	* * *

	Бүдүүн, Гүрсэд хоёр ширээний хоёр талд суужээ. Гүрсэд гартаа Чимид Макс хоёрын зургийг барьж хараад эргүүлж:

	Гүрсэд — Зүйтэй энэ зургаар баримт бамбай хийж байгаад өөрсдийг нь гараар фронтын командлал, хороо дивизийн удирдлагыг хороогоод байдаг хэрэг. За чи Замын- Үүд орно...

	Бүдүүн — Тэр амархан.

	Гүрсэд — Нэрсийн бүртгэл... Бусад материалууд зураг... (гэж хэсэг юм нугалж эмхлээд захидлын дугтуйд хийв)

	Гүрсэд — За цаадахыгаа сайн цатгана шүү! Тэгээд 27-ны шөнө хил гарга.

	Бүдүүн — За. Мөнгө мөн их урсаж байна даа.

	Гүрсэд — Мөнгийг хайрлахгүй шүү. Бидний ажил хүнд байдаг... Хэдхэн шунал дээр тулгуурлаж байгаа юм. Мөнгө... өнгө... архи... тушаал энэ л хэд дээр шүү. За больё. Сүүлийн хэд хоногт та нар бүр зүгээр хөдөлж байна. Энэ эрчмээ л битгий алд.

	Бүдүүн — За мэдлээ.

	* * *

	Нууцалсан хянах байраас Чимид Бойков хоёр зэрэгцэн дурандаж байна. Алсад их бууны сумны дэлбэрэлтүүд утаа манан татна.

	Тэр дунд мэгдрэн давхилдсан япон цэргүүдийн дүрс харагдана. Өөр нэг байраас хороон дарга Чулуун гал нээх командууд завсар зайгүй өгч байгаа харагдана. Дахиад Чимид Бойков хоёр хянах байраас дурандсаар:

	Бойков — Хороон дарга маань өглөгч хүн юм даа. Цадтал нь өгөв бололтой, 

	Чимид — Урилгагүй айлчид маань ходоод дотор муутай улс юм аа даа. Дайллага зохихгүй байгаа бололтой. 

	Тэр хоёроос нэлээд зайтай хэд хэдэн дэлбэрэлтүүд болов.

	Чимид — Тэр харав уу? Хашрууд хариу талархлаа хийж байна.

	Бойков — Зүгээр, холоос ачиж ирсэн жаахан металлаа шидэж дуусаг. Японыхоо арлыг ч чулуудсан, энд ойчих зай байна.

	Хээрийн тогоо тойрон сууж байгаа олон цэргийн наад захад зогсох танк дээрээс Чимидийн чанга дуугаар ярих нь:

	Чимид — Фронтын командлалаас манай хороог сүүлийн хоёр өдрийн тулалдаанд амжилттай байлдсанд баяр хүргэж байгаа явдал бол бид цаг хожиж урьдсаны ачаар үүргээ онцгой сайн биелүүлсэн юм аа.

	Нөхөр байлдагчид аа! Бид одоо хэдхэн хоногийн дараа болох ардын хувьсгалын 18 жилийн ойн баярт гялалзсан амжилт ялалтын мэдээгээр оролцох ёстой. Дайсан одоохондоо үнэн хүчээ гаргаагүй, зөвхөн сорилтын төдий дайралтуудыг хийж байна. Японы түрэмгийлэгчид бол янз бүрийн аргаар...

	Кадр дүүрэн Чимид Макс хоёрын зураг харагдаад, түүнийг барьж байгаа гар зургийг эргүүлж:

	— 27-ны шөнө хил дээр үл мэдэгдэх хүний гар бууны суманд алагдсан хүний авч явсан материал. Тэгээд энэ зургийн ард нь ингэж бичээстэй байгаа юм. Берлин, Шарллотенбург, мюллер Штрассе 14. Макс Рунг гэж Германаар бичсэн хаяг байгаа юм. Тэгээд монголоор:

	Хамгийн итгэлт дотнын нөхөр Чимэдэд дурсгав. Чиний ирээдүйн хувь заяа, үйл хэрэгт чинь сайн сайхныг ерөөж амжилт хүсье.

	Аппарат ухарвал 1939 оны петлиц формтой яамны сержант Сүрьяа тэр зургийг барьж зогсоно. Түүнээс зайтай ширээний ард ахмад цолтой Гэрэл сонсож сууна.

	Гэрэл — Тэгээд?

	Сүрьяа — Ирээдүйн үйл хэрэгт чинь амжилт хүсье гэж бичсэн байгаа юм даа. Тодорхойхон баримт шүү!

	Гэрэл — Наадах чинь баримт нь баримт л юм. Гэхдээ ганцхан ийм нүцгэн зураг хөргийн баримт болохгүй шүү дээ. Дахин судална байгаа.

	Сүрьяа — Тэр нэрсийн жагсаалт болоод бас бус материал ч гэсэн сэжигтэй зүйл шүү?

	Гэрэл — Тийм ээ. Энд сэжиг байх нь байгаа л юм. Чухам хаана байна?

	Сүрьяа — Бүгдээрээ фронт дээр байгаа шүү дээ.

	Траншей дундуур бүрэн зэвсэгтэй тасаг цэргүүд суусан хэвээрээ унтжээ. Нэг цэрэг унталгүй өврөө уудалж цаас гаргаад жижиг цаасны дээд үзүүрээс Жамцаас чинь хайрт... гэж бичээд баллав. Цаасаа эргүүлж дахин эхлээд Дулмаа чиний гээд дахин баллаад, бодож бодож харандаагаа унагаад унтжээ. Амарч байгаа байлдагчдын дундуур Чимид явна.

	Нанзад — Ёслоод хорооны комиссарт болох уу?

	Тасаг 20 минут унтах амралттай. Жижүүр Нанзад.

	Чимид — Болно гэж зөөлөн хэлээд амарч байгаа байлдагчдыг сэрээхгүйг хичээн гэтэж яваад Жамцыг харж харандааг нь авч энгэрийн кармад нь зөөлөн хийгээд, цаасыг нь авч үзээд окопын буланд сууж захидал бичээд нямбай эвхэн буцааж тавиад явна.

	Энэ явдлыг жижүүр Нанзад харна. Жамц хоёр цэргийн хамт нөгөө Чимидийн захидлыг уншина.

	Дулмаа! Хайрт минь мэнд сайн уу? Аав ээж хүүхэд дүү нар минь амар мэнд үү? Манай тийшээ зуншлага ямар вэ? Би одоо эх орон нам ард түмний минь итгэж найдсан хамгийн чухал газар нь байна. Хоёр удаа атакт орлоо. Бид орос ах нартайгаа мөр зэрэгцэн тулалдаж, самуурайнуудыг ямар ч хайр өршөөлгүй хойд нас руу нь хүргэж өгч байна.

	Манай нутгийн хөрсөн дээр эд нар хоёр хөлөөрөө биш, нуруу гэдсээрээ хэвтэх тавилантай ирснээ ойлгож байгаа бололтой. Бид гүйцэд ойлгуулна. Над битгий зовоорой! Харин бахархах хэрэгтэй юм.

	Хүүхэд хөгшдөө сайн асраарай! Жамц. Хаяг хуучнаараа 1939-6-21.

	1-р цэрэг — Ямар эвтэйхэн захиа вэ? Би наадахыг чинь хуулаад авъя.

	Жамц — Яах гэж?

	1-р цэрэг — Ганцхан Дулмаа гэдгийг нь солиод л...

	2-р цэрэг — Над бол ганцхан хүүхэд гэдгийг нь дараад л таарч байна.

	Жамц — Үгүй, үүнийг хэн бичив ээ?

	2-р цэрэг — Чинийх биш юм уу?

	Жамц — Мөн нь ч мөн л дөө. Би эхэлж байгаад орхичихсон юм.

	Нанзад — (Тэднийг холоос харсаар ирж явна)

	Жамц — (Гайхаж) намайг сайн мэддэг хүн юм даа. Хүүхэдтэй гэдгийг нь мэдэж байна шүү, 

	Нанзад — (Уншиж захидлыг дуусаад) наадахыгаа над өгчих. Өвгөн чинь нэрээ тавиад л явуулчихъя. 

	Жамц — Юү? Энд чинь Дулмаа гэж байна шүү дээ.

	Нанзад — Манай тэр Дуламсүрэн юм. Дулмаа минь гэхээр бүр ч энхрийлсэн боллог хэрэг (инээцгээнэ)

	1-р цэрэг— Үүнийг их алиа хүн бичжээ?

	Нанзад — Алиа биш ээ, энэрэнгүй хүн. Ёстой цэрэг хүний хайр татсан зөөлөн сайхан...

	* * *

	Хорооны штабын байранд Чимид нэг дэслэгчийг өмнөө зогсоочихсон маш ширүүн ярьж байна. Байдал нь уурласан байна.

	Чимид — Та нам төрийн өмнө ямар гэмт хэрэг үйлдэж байгаагаа мэдэж байна уу?

	Дэслэгч — Комиссар аа, нэгэнтэй л өргөдлөө өгөөд байгаа улсыг чинь бид ултай, суурьтай судалж...

	Чимид — Судлах хэлэлцэх гэдэг чинь удаах гэсэн үг биш байх аа. Таныхаар хорооны хэмжээгээр ирээд байгаа 170-аад хүний өргөдлийг хэдэн сар судлах болж байна?

	Дэслэгч — Комиссар аа, энэ чинь намын дотоод чухал нарийн ажил шүү дээ. Биеийн зураг, анкет, батлах, бүртгэл энэ тэр гээд л... 

	Чимид — Дайсны галын эсрэг дайралт хийж, баатарлагаар амь алдаж байгаа, гарамгай гавьяа байгуулж байгаа намын хэрэг биш гэх үү? Таныхаар бол намын ажил гэдэг чинь зөвхөн хурал, анкет, бүртгэлдээ байх уу?

	Дэслэгч — Комиссар минь энэ өргөдлүүд чинь сүүлийн хэдэн хоногийн дотор гэнэтхэн дарчихлаа шүү дээ.

	Чимид — Та үүнийг юутай холбоотойг ойлгож байна уу? Гишүүдийн тоогоор төдий чинээ хошуучлагч, зоригтон баатрууд, ухамсартай ухуулагчид, намын гишүүн болсноороо тэр хүмүүст хэчнээн их баяр, шинэ хүч, зориг бахархал хариуцлагыг өгч байгаа гэдгийг та бодсон уу? Гурван хоногийн дотор намын комиссоор оруул. Үүнийг биелүүлэхгүй бол таныг өөрийг чинь намын комиссоор оруулна.

	Утаа галын дундуур олон цэрэг давшина. Энд тэнд тэсрэлтүүд болж пулемётын дуу үргэлжилнэ. Давшиж байгаа цэргийн дундаас байлдагч Жамцын оролцоо тэсрэлт болж шархтан унав. Жамц өндийгөөд дахин ойчив. Чимид Жамцыг өндийлгөж, 

	Чимид — Жамц аа! Жамц аа!

	Жамц — Чимидийг суларсан нүдээр харж комиссоор минь миний гээд өврөө уудалж нөгөө захидлаа гарган өгч) — Энэ дээр намайг нэмж бичээд... (Чимидийн хүзүүгээр тэврэн үнсээд) дараа та одоо намайг орхи. Би.. гээд бие нь сулрав.

	Чимид — (Нулимс нь цайлж) Жамц аа би бүгдийг нь ойлгосон (алсад хараад өндийн гүйж) Эмч ээ! Наашаа. Эмч ээ гээд гүйж явтал Чимид шархтан унав.

	* * *

	Элсний хонхорт Чимидийн толгойг нэг эмэгтэй зүүн гарыг нь мөн нэг эмэгтэй боож байна. Чимид баруун гараараа Жамцын захидал дээр юм бичиж дуусаад өрөөсөн гараараа эвхэж сувилагчид өгөөд

	— За та энэ захидлыг яаралтай буцаана шүү (гээд буугаа сугалан өндийв)

	 

	* * *

	Ахмад Гэрэлийн өрөө. Гэрэл Сүрьяа хоёр.

	Гэрэл — (Ширээн дээр Чимидийн хавтаст хэрэг гэсэн хавтсыг гаргаж тавиад) уг нь яарч дутуу хагас юм хиймээргүй л байгаа юм даа.

	Сүрьяа — Над хамаа алга шүү дээ. Хэлтсийн дарга л юу гэнэ би бол тушаал биелүүлэгч хүн.

	Гэрэл — (Гэрэл утасны харилцуур авч) 73 т... ахмад Гэрэл ярьж байна Жавын Чимидийн хавтаст материалыг...

	Утсаар — Танаас арай илүү шуурхай хүнд шилжүүлэх болсон.

	Гэрэл — Тэр материалуудын бүрдэл, хугацаа, бүх байдлаас нь ажиглаад байвал Чимидээс өөр их сонин юмны сэлүүр гарч магадгүй байгаа юм. Тэгээд би тэр үзүүрийг нь хөөгөөд...

	Утсаар — Та тун их зүрхтэй хүн юм өнгөрсөн тавдугаар сарын 27-ны үеийн фронтын байдал, 6-р дивизийн тухай дуулаа биз дээ? Та үүнийг юутай, хэнтэй холбоотой гэж үзэж байна?

	Гэрэл — Гүйцэд ойлголоо (гээд утсыг тавьж хавтсыг Сүрьяад өгөөд) Эхэлж харсан ганц туулайгаа хөөгөөд хажуугаар нь үнэг чоно өнгөрч байхад анзаардаггүй анчны үлгэр л битгий болоосой.

	Сүрьяа — Чоно ч үгүй, туулай ч үгүй болбол яана?

	Гэрэл — Тийм ээ чи ч...та нар ч туулайны л анчид

	* * *

	Хөгжим баргар зэвүүнээр дуугарч эхлэв. Нисэхийн хурандаа мекрофоноор команд өгч харагдана. Жижиг онгоц уруудан газар бууж шилэн бүхээг нь нээгдэж Чинбат босон малгайгаа аваад буухаар хөл нь онгоцны дөрөөн дээр гишгэн доошлов. Хоёр хөл олон давхар байшингийн шатаар зоримог өгсөв. Дараа нь тэр хоёр хөл эрмэлзэлгүй суларсаар уруудав Хоёр хөл байшингийн гадаа шатаар бууна.

	Цардмал зам дээгүүр удаан алхална. Түр зогсов, дахиад хөдлөв.

	Аппарат гутлаас дээшээ алгуур өгсвөл петлиц тэмдэггүй, хуучин ногоон өмд цамцтай, толгой нүцгэн, царай зүс алдсан Чинбат согтуувтар бололтой зогсож байтал нисэх онгоцны дуу хүнгэнэлдэн дуугарч, Чинбат аажмаар дээшээ харав. Гуулин хөгжим цэргийн сүрлэг марш тоглож, наадмын талбайд улсын баяр наадмын жагсаал болж наадамчдын дундуур Чинбат ямар нэгэн хүн эрж байгаа бололтой гутсан царай гаргаж явсаар зог тусав. Хэд хэдэн залуу бүсгүйчүүд энэ тэрийг сонирхон баясаж явааг ажиглавал, гоёлын хувцастай Саран Думаа хоёр тэдний дунд байна. Удалгүй онгоцны парад болж эхлээд том том бөмбөгдөгч онгоцнууд цувран өнгөрсний дараа, эхний 9 як онгоцнууд харвасан сум шиг гарч ирэв.

	Саран — Хүүхнүүд ээ! Тэр тэр! Харав уу? Хамгийн түрүүчийн гурвын хойд талынх нь Чинбат шүү дээ! Тэр гээд гараараа заатал энэ байдлыг харж байсан Чинбат тэсэж, чадсангүй бололтой Сарангийн хажуугаас гарч ирээд:

	Чинбат — Биш ээ тэр чинь. Саран минь, уучил! Би газар дээр мөлхөж явна.

	Саран — (Ичиж зэвүүцсэн байдалтай) хонгор минь далавчаа яачхаа вэ?

	Чинбат — Хугарсан, намайг...

	Саран — Өөрөө хугалчхаа юу, залуу минь?

	Чинбат — Үгүй, манай... тийм ээ би өөрөө.

	Саран — Муу худалч гуйлгачин! Дахиад над бүү үзэгд (гэж аяархан боловч заналтайгаар хэлээд нүдээ даран эргэж зугтав)

	Чинбат — (Огт хөдөлгөөнгүй зогссон хэвээр) ёстой л борооны үүл байж.

	Думаа — Чинбат аа, чи яачхаа вэ?

	Чинбат — (Думааг огт анхаараагүй байдалтай гөлрөн) их баярлалаа! гээд эргэв.

	 

	* * *

	 

	Гурван том шилэн аягатай пиво мөргөлдөв. Аппарат ухарвал гурван согтуу улс шуугилдан маргалдав. Тэр гурвын нэг нь Чинбат ажээ. Тэр үеийн тохилогдуу гуанзны дундуур Гүрсэд, энгийн хувцастай Бүдүүний хамт Чинбатыг нүдлэн харж өнгөрөөд зайдуухан ширээний ард очиж суув.

	Бүдүүн — Наадах өндөр залуу нь

	Гүрсэд — Мөн шиг байна.

	Бүдүүн — Гэмгүй согтуувтар байна шүү.

	Гүрсэд — Тэгэх тусмаа тохиромжтой. Энэ төрд гомдож яваа залуу юм биз дээ. Цөөн мөнгө чулуудна шүү.

	Аппарат нөгөө гурвын ширээн дээр шилжив. «Согтуу хөгшин Чинбатын зүг аягатай пиво барьж:

	Хөгшин — Май! Ахын хишиг дүүд олддоггүй юм. Ах нь олдог л мөнгө байсан юм даа. Даанч тэрэг барих эрхээ хасуулчихсанаас биш.

	Чинбат — Яагаад?

	Хөгшин — Архинаас болоод.

	Чинбат — (Аягатай пивог түлхэж) Тэгвэл хохь чинь. Өөрийнхөө мууд тэр.

	Хөгшин — Чи өөрийнхөө сайнд ингэж мухлаг сахиж яваа юу?

	Согтуу залуу — (Чинбатад) санаа чинь километрт байвч сачий чинь хагас литрт хүрэхгүй байна шүү дээ. Нэрэлхэхгүй балгачих!

	Чинбат — Сачий минь салхинд хийсчихсэнээс биш, онгоц жолоодоод агаарт нисэж, чиний толгой дээрээс шүлсээ хаяж явсан юм.

	Хөгшин — Худалч хүн хэчнээн согтлоо ч гэсэн нэг баримжаа байдаг юм шүү дээ дүү минь (гээд тэр хоёр дарвайтал инээцгээв)

	Чинбат — Үнээн би саяхан нисэж явсан юм.

	Залуу — Нисэх ий?

	Чинбат — Тийм! (Гүрсэд Бүдүүн хоёр холоос харсаар л сууна)

	Согтуу залуу — (Доог хийснээр) чи нэг мухлагаас нөгөө мухлаг руу нисэж явсан байж л магад (дахин инээцгээв)

	Чинбат — Та нар намайг итгэхгүй байна уу? (гээд өврөө уудлав)

	Согтуу залуу — Аль эсвэл сэтгэл чинь лонхноос лонх дамжиж нисэж явсан уу

	Чинбат — (Маш гомдож хор нь буцалснаар хоёр нүдний нь нулимс цайлан) та нар чулуу юм уу? Хүн юм уу? Хоёр махнууд аа! Би хоёрхон сарын өмнөхөн газраас 2000 метрийн дээр хурдан онгоц бариад:

	 

	Цэлмэг залуу насныхаа гал дөлөөр бадарч

	Сэтгэл зүрх хоёртоо шатаж явах үедээ 

	Чин үнэнч амрагтаа хэлж үзээгүй мөртөө

	Чиний төлөө үхье гэж эх орондоо хэлдэг би.

	Хөгшин — Чиш! (аминчилж) дүү минь, ийм газар, тэгээд согтуудаа улс төрийн талаар чалчиж болдоггүй юм.

	Согтуу залуу — Ёстой нөгөө нисдэг чинь болно бий.

	Чинбат — Яагаад! Ниснэ гэнэ ээ?! гээд тэр хоёрын өөдөөс ухасхийн бостол Гүрсэд Бүдүүндээ дохио өгч)

	Гүрсэд — За одоо оч! 

	Бүдүүн — (босож тэдэн дээр очиход, тэр гурав зууралдан барилцаж авсан ажээ. Бүдүүн тэднийг салгаж) миний дүү тавь! Боль! Нааш ир! Энд суу! Наад согтуу архичдаасаа холд (гээд хөтлөн авчраад Гүрсэдийн ширээнээс холгүй нэг өөр ширээн дээр хоёулаа суув). Ах нь чам шиг хүүтэй. Битгий тэр новшнуудтай нийл. Чи намайг танихгүй, чи чинь Чимид багшийн ганц хүү шив дээ?

	Чинбат — (сэрэх шиг болон царайд нь баярын туяа тусан) та таних уу?

	Бүдүүн — Танихаар барах уу? Ээ мөн сайн хүн байж билээ. Хөөрхий.

	Чинбат — (сэтгэл нь сэргэж) миний аав уу.

	Бүдүүн — Чамайг хөөрхий ганц хөөдлөө дөө. Тэр сайхан ажил... нэрийг чинь хугалж.

	Чинбат — (уртаар санаа алдаад) тийм юм болсон. Гэвч би одоо хүртэл итгэхгүй яваа юм.

	Бүдүүн — Мөн. (нүдээ ирмэтэл үйлчлэгч хятад ирэв)

	За олигтой захиа хоол тэгээд архи. (Гүрсэд тэр хоёрыг битүү ажиглаж хоол иднэ). Уг нь чамд ийм байдлаас гарах амархан арга бий юм шүү.

	Чинбат — Юу?

	 

	* * *

	Бодвол хоёр өрөө болов уу гэмээр, тохилог байшингийн нэг өрөөнд Магсар хурган дотортой дээл нөмөрч, зөөлөн диван дээр хэвтээд «Государство и право» гэдэг сэтгүүл уншина. Түүний урд хивсэн дээр хоёр хүүхэд тоглоомын морь булаацалдан тоглож байна.

	Магсар — Миний хоёр хүү чимээгүй бай! Тийшээ очиж тоглохгүй юү? (Хоёр хүүхэд цаад өрөөнд оров. Магсар номоос нь анхаарал тасарч, түүний бодол болсон нүүрэн дээр Магсарын хоолой шивгэнэн дуугарах нь) хэрвээ хэрэг хилс байвал... Чимид... Энэ ч биш ээ... яагаад ч итгэхийн арга алга... Энэ тухай би хөөцөлдөхгүй бол өөр хэн...(царай нь шийдсэн байдалтай өндийн)

	Магсар — (Чанга дуугаар) бүрэн итгэж байж, би юундаа (гээд босож, шийдэмгий алхсаар утас шүүрэн авна) хөгжим, Магсар ширээний ард сууж маш идэвхтэйгээр толгой өргөн бодол болон түргэн бичнэ. Нэлээд хэдэн хуудас эргүүлж хянан үзсэний дараа хамгийн эцсийн хуудсан дээр Магсар үзгээ авч бичих нь:

	(МАХН-ын 1921 оны гишүүн Төрбат овогтой Магсар, 1939 оны наймдугаар сарын 6 гэж татлан бичээд нямбай нугалж эхлэв)

	Нөгөө гуанзанд Бүдүүн Чинбат хоёр.

	Чинбат — Чи ер нь намайг хэн гэж бодов оо? Чиний мөнгө юү юм бэ? Би Бүгд Найрамдах Монгол Ард Улсын Хувьсгалт улаан цэргийн бэлтгэл офицер, нисэх хүчний жагсаалын нисгэгч мэдэв үү?! Олигтой архичин ингэж явдаггүй юм. Май, зуун граммынхаа толонг!

	(гээд хэдэн үрчгэр төгрөг шидээд босож явлаа.

	Гүрсэд Бүдүүний дэргэд ирж доог хийн инээж, хундагатай архи авч өргөн тулгаад)

	Гүрсэд — Таны урагшгүй зүтгэл, тэнэглэлийн чинь төлөө уучихъя (гээд уугаад инээсээр) өөрөө олзлогдчих шахав аа

	Бүдүүн — Чөтгөр юм.

	Гүрсэд — Та зүгээр л ногттой морь хөтлөөд ирэх юм шиг санав уу? Ганцхан өнөөдөр л бүгдийг нь амжуулчих гэж бодов уу? Мөн дөө!

	Бүдүүн — Эхлээд ч тал өгсөн шүү.

	Гүрсэд — Залуудаа та цамын алиа өвгөнд дэгдэж байсан байх аа. Зүгээр. Ийм юманд гутдаггүй юм. Цаадах чинь архинд дуртай, үүгээр явж байсан цагт манайх. Танилцаад л хоёр зуун төгрөг өнөөдөртөө хаячхаад л явсан бол саяныхаасаа илүү барьцаа болох байсан юм.

	 

	* * *

	Шавар байшин түшиж суусан Чинбатын толгойг эмэгтэй хүний нарийн гар түшин өндийлгөж, хайрлан зовсон хоолой: Иш Чинбат минь чи даанч яав даа! Бос! гээд өндийлгөвөл Сарангийн үерхдэг хүүхэн Думаа ажээ.

	Чинбат — Думаа... надаас холд... Би та нарыг мэднэ ээ. Борооны үүлнүүд.

	Думаа — Чи намайг согтуудаа байтугай эрүүлдээ ойлгодоггүй юм чинь, яаж мэдэх вэ: За харь. Танайх хаана вэ? (Думаа Чинбатыг түшиж найгалдан), харанхуй бүрэнхийгээр гудамж уруудан алхана). Чиний нөгөө зориг тэвчээр чинь хаана байна.

	Чинбат — Над байсан л юм даа.

	Думаа — Бүү мэд.

	Чинбат — Би Саранд хайртай л байсан юм даа.

	Думаа — Тэр үнээн.

	(Думаа Чинбатыг түшин явсаар гэрт нь оруулав Цэрмаа авгай тэр хоёрыг ажиглан) Сайн байна уу?

	Цэрмаа — (янзгүй байдалтай) сайн.

	Чинбат — Ээж ээ, та намайг уучлаарай... Би

	Цэрмаа — Хүү минь, наадахыгаа хаанаас хүргэж ирээв?

	Думаа — Таньдаг айлаас нь

	Чинбат — Худлаа. Мухлагийн үүднээс

	Цэрмаа — Эгч нь мэднэ ээ. Харин танай мухлагийнхан чинь ашгүй бие биеийгээ хүргэж өгдөг нь зүгээр юм даа.

	Думаа — (Энэ үгийг дуулан нүднээс нь нулимс цайлан) их баярлалаа, авгай гээд гарах гэтэл:

	Чинбат — Байз Думаа, уучлаарай! Ээж минь, та даанч яав даа. Энэ эмэгтэй бол ариун сэтгэлтэй багш хүн... Ээж минь таны нөгөө хүнд итгэдэг, хүнийг хайрладаг сайхан сэтгэл чинь хаачаа вэ? Хэдийдээ алга болчхов оо.

	Цэрмаа — Уучлаарай, хүү минь. Би хүүдээ хайртай юм. Эгчийн чинь тархинд сайнаас урдаар муу нь урьтаж төрдөг болчихсон юм. Миний хүү ийм хүү байгаагүй юм.

	Думаа — Би мэднэ ээ, эгч минь, таны түмэн зөв. Би та байсан сан бол яг л тэгж хэлэх байсан. Би энэ хүнийг за за ер нь би Чинбатыг гудамжаас, мухлагаас, муу улсаас харамлахгүй байж чадаагүй юм.

	 

	* * *

	Чимидийн гэр (Магсар Чинбат хоёр ярилцан сууна)

	Чинбат— (халуунаар) би амиа хайрлахгүй зүтгэе. Самуурайнуудыг би үнсэн товрог болгоё гэж бодсон юм.

	Магсар — Мөн их зоригтой эр юм. Тэгээд?

	Чинбат — Тэгээд миний бүх амьдралыг нэг мөсөн....

	Магсар — Байз! Бүх амьдрал гэнэ ээ? Одоо хэдтэй билээ?

	Чинбат — (зөөлнөөр амандаа.) Хорьтой

	Магсар — Би тавьтай. Гэхдээ миний амьдралын нэлээн их хэсэг нь хойноо байна гэж бодож явдаг. Яагаад чи архи уудаг вэ? (Чинбат үг дуугарсангүй)

	Хэний мөнгөөр уудаг юм бэ?

	Чинбат — Ээж өгдөг.

	Магсар — Мөн их мөнгөтэй улс юм.

	 

	* * *

	Ахмад Гэрэлийн өрөө. Гэрэл телефоны харилцуурыг сонсож сууна Харилцуураар хэлж байгаа үгэндээ найдвартай зоримог хоолой тодорхой ярих нь:.

	— Та нар нөхөр Магсарын бичсэн илтгэх хуудсыг анхааралтай үзсэн биз?

	Бид ойлгохдоо ганцхан Чимидийн тухай, Чимидийн хойноос хөөцөлдсөн юм гэж үзсэн юм биш үү.

	Гэрэл — Үзсээн, ойлгосон.

	Хоолой — Фронтын шугаман дээр, хорооны комиссоор гэдэг чухал үүрэгт ажил дээр бид л тавьсан шүү дээ.

	Гэрэл — Бид шалгаж эхлээд байгаа л даа.

	Хоолой — Тэгээд наадах чинь зөвхөн шалгалт юм уу?

	Гэрэл — Ер нь эгзэгтэй материалууд ч байгаа юм шүү.

	Хоолой — Нөхөд минь бид дайсан байхгүй гэж байгаа юм биш. Дайсан байгаа юм. Чухам хэн нь вэ? гэдгийг та бүхний хараа, ажиллагаа мэдэх хэрэг. Чимидийн хувьд бол чулуу хөөж яваа юм биш биз? Тийм гашуун туршлага байсан шүү.

	Гэрэл — Бид судалъя. (инээмсэглэн харилцуурыг буцааж тавих гэснээ түргэн буцааж) Баяртай (гээд зөөлөн тавина)

	(Чинбат, Магсар хоёрын нүүрэн дээр давхарлан Цэрмаагийн оёдлын артельд ажил хийж байгаа зураг харагдах ба Магсар Чинбатад нэлээд ширүүн үг хэлж байгаа бололтой дүрс харагдаад дахин энэ хоёр тодроход Чинбат уйлж байгаа бололтой байна.)

	Магсар — Чи үүнийг бодоорой. Чи эрүүл саруул залуу нас гүйцсэн хатуужсан эр хүн тэгээд бас уйлна аа? Дахиад надтай уулзахад чи ажилгүй архи уусаар л байгаарай. Нөхөр минь би чамай гэтэл, 

	Хаялга нээгдэж гаднаас Думаа орж ирээд энэ хоёрыг харахад Магсар энэ байдлыг ойлгосон бололтой.

	Битгий нух, битгий нух, зөөлөн цэвэр юмаар арчаад гаргачих. Аль вэ миний дүү хөвөн олоод өгөөч нүдэнд орсон шороо тороод ер болдоггүй зовлонтой байдаг юм. (Думаа сав уудалж, юм эрж эхлэв). Ядаж хоёуланд нь ордог ч юу вэ дээ. За ах нь яарч явна. Хэд хоногоос хөдөө ажлаар явна. Миний хэлснийг ээждээ дамжуулаарай. Баяртай (гээд инээмсэглэн гарав.) Думаа, Чинбатын нүднээс шороог нь гаргахаар ажилд оров. (Хашааны хаалган дээр М-1 гэдэг машин зогсоно). Машинаас зайтайхан Гүрсэд нууцлан ажиглаж зогсоно. Хаалга нээгдэж Магсар гарч ирэв. Түүнийг Гүрсэд таниад нүүрээ буруулан зөрөөд алхав. Магсар машинд суугаад явна. Гүрсэд машины араас заналтай харж, зогсоод Гүрсэдийн хоолой

	— Эртний минь танил хашир аварга бас үүгээр орж явдаг бий. Гайгүй дээ та нарын насны хэмжээ ойртож байгаа даа.

	* * *

	Туулын голын урд дэнж дээр барьсан хэдэн гэрүүдийн зүгээс голын зүг чиглэж гурван хүн зэрэгцэн явцгаана. Тэдний нэг нь Шагдар өвгөн гартаа данхтай цай барьжээ. Нөгөө хоёр нь ахмад Гэрэл ба залуу дэслэгч хоёр загасны хэрэгсэл ба савтай хүнсний зүйл барьжээ.

	Шагдар — Амралтынхаа өдөр манай нисэхийн энүүгээр ирж загасчилж салхинд гарч байна гэдэг чинь жаргал байхгүй юу. Манайхаар ирээд цай чануулж, хоол хийлгэж...

	Гэрэл — Өчигдөр л гэнэтхэн танайхыг сураад ирье л гэж шийдлээ л дээ. Таныг чинь танихгүй бол уу гэж зовж л явлаа шүү.

	Шагдар — Би хоёр үзсэн хүнээ андахгүй л байдаг сан. Одоо бас мууджээ. Чи мөн хэцүү хүн шүү.

	Гэрэл — Яаж байна.

	Шагдар — Чимидийг олоод өгнө гэж тээр жил би огт санаагүй зүгээр за за гээд алга болчихдог олби оготнуудын нэг нь л байх гэж бодсон. Тэд явсаар голын хөвөөн дээр ирж, тавлан, хэрэгсэл багажаа төхөөрч Шагдар гуай өврөөсөө гурван аяга төхөөрч тавина. Дэслэгч ус руу дэгээгээ хаяж гол даган гэлдрэв.

	— Гэрэл — (Гадуур цамцаа тайлан тавлан суугаад) ёо ямар сайхан байх юм бэ дээ.. (ургамал байгаль, ус цэцэг навч жигдэрсэн сайхан байгаль харагдав)

	Шагдар — Тэгээд ах нь хөгширсөн хойно л жаргалаа эдэлж байна даа.

	Гэрэл — (Цамцныхаа кармаг уудалж, Макс Чимид хоёрын зургийг гаргаж) Шагдар гуай та энэ зургийг үзсэн юм уу?

	Шагдар — (Зургийг авч, нэг гараараа дурандан хараад) үзэхээр барах уу? нэг нь Чимид, нөгөө нь тэмээн дээр тогтдоггүй хоёрын нэг. Өндөр нь зургийг нь авч байхад нь би хажууд сууж байсан юм.

	Гэрэл — Юу? Хэзээ тэр вэ?

	Шагдар — Тахиа жилийн хавар юм даг. Одоо 1921 онд юм шүү дээ. (Тэр хоёроос нэлээн зайтай дэслэгч, гурав дөрвөн жижиг загас барьсан бололтой тэднийгээ холбож усанд аргамжаад, дахин дэгээгээ шидэж утсаа татаж байтал нэлээд том загас орсон бололтой дугтрав).

	Дэслэгч — Дарга аа! Дарга аа (гээд учир дүрсгүй эргүүлэв)

	Гэрэл — (босон харайж) битгий сандраарай! Зугуухан (гээд дэслэгчийн зүг гүйж хүрэхийн завгүй усны захад ойртсон тул тонгочин ус цацлан бужигнуулж байгаад алдуурсан бололтой дэгээ нь сулрав).

	Дэслэгч — Мултарчихсан шүү! (гээд ус руу харайн ортол түүнийг Гэрэл уснаас татан гаргалаа. Дэслэгч хувцаснаасаа ус асгаруулан гарч ирээд) Ээ хайран юм! Үгүй мөн том тул шүү.

	Гэрэл — (толгой сэгсэрч) дэслэгч мөн ч тусгүй байна даа. Чекист хүн гэхэд, урхиндаа орсон тийм том тулыг алдаж байх, тэгээд өөрөө ч амиа алдах нь байна шүү. Том тулыг сандралгүй оролдвол өөрийн нь хүчээр барьдаг номтой юм.

	Дэслэгч — Манай ажилд ч тэр үү?

	Гэрэл — Манай ажилд ч тэр. (Тэр хоёр буцаад Шагдар гуайн дэргэд ирэв).

	Шагдар — Өө нохой долоо! Сүр бадруулаад л байсан жараахай шив дээ! Ээ дээ манай нутаг руу Идрийн голд уу?

	Гэрэл — Нутаг гэхээс Шагдар гуай! Та Батсайхан гэдэг хүнийг дуулсан юм уу?

	Шагдар — (бодож) санахгүй юм. Манай тэр хавьд л дуулаагүй юм байна (гээд хувинтай айргаасаа аяганд хийж уугаад) за та нар буцахдаа дайрна биз дээ. Ах нь очиж та хоёрт хоол хийж байя (гээд явна)

	Дэслэгч — Хайран тул Хайран тул) Оргүйд орвол охинтой гэж гурван годгор юмтай.

	Гэрэл — Би ч гэсэн жижиггүй хэдэн юмтай. Зургийн учир ч бүр тод болсон. Тэр нутгийнхаа улсыг ч мөн удам судраар нь үхсэн амьдтай нь бүрэлдүүлж байна. Зүгээр л амьд түүх юм. Гэхдээ л Батсайхан гэдэг хүний тухай зураг даанч алга даа.

	Дэслэгч — Батсайхан Дорнодын хүн гэдэг нь гарцаагүй болж байна даа!

	Гэрэл — тийм ч байж болно, үгүй ч байж магад, яарч дүгнэлт хийхгүй шүү. Харин нэг уулзалт зохиовол яана.

	Дэслэгч — Хэнийг?

	Гэрэл — Шагдар гуай Батсайхан хоёрыг

	 

	* * *

	Хээр шөнийн бороонд олон ачааны машины гэрэл гарсаар цуварна. Тэр машинуудын хажуугаар арай илүү хурдтай хөнгөн тэрэг зэрэгцэн давхисаар зогсов. Машинаас цувтай хүн бууж гараараа дохивол олон машинууд зогсоцгоов. Аппарат ойртвол Магсар ажээ. Гэтэл Магсар цээр тав зургаан хүн ирцгээв.

	1-р хүн — Нөхөр төлөөлөгч өө 7-р колони саадгүй явж байна. (Гар барина)

	2-р хүн — 4-р колони саадгүй явж байна (Гар барина)

	3-р хүн — 3-р баазын дарга. Манай тэрэгнүүд цөм Хэрлэнгийн гүүр гарч амжлаа. (гар барина)

	4-р хүн — 10-р колони тэрэг бүрэн ачаа бүрэн. (гар барина)

	5-р хүн — 3-р баазын колонийн механик Товуу (гар барина)

	Магсар — За Товуу механик юун сайн дайралдав. Түрүүчийн колониос энд нэг тэрэг үлдээд байгаа юм! Тэргэн дээр нь гурван сайн слесарь 10 минутын хугацаатай гаргана даа.

	Товуу — Мэдлээ төлөөлөгч ээ (явна)

	Магсар — За нөхөд минь (цагаа хараад) 4 цаг яваад 30 минутын нойр авалт. Хоол Овоотын буудалд.

	Сонсогчид — Мэдлээ.

	Магсар — Бүх ачаа бүтээлэгтэй биз?

	Сонсогчид — Бүтээлэгтэй.

	Магсар — Гэрлийн хаалттай биз?

	Сонсогчид — Бүрээн байхгүй шүү. (гэлцэнэ)

	Магсар — Баянтүмэн өнгөрвөл бүх тэрэг гэрлийн хаалт хийнэ. Хаалтгүй бол гэрэлгүй явна мэдэв үү?

	Сонсогчид — Мэдлээ.

	Магсар — За хөдөлцгөө!

	Товуу — Гурван слесарь өглөө.

	Магсар — За хоёулаа очъё. (Тэр хоёр машины гэрэлд явсаар замын хажууд байгаа нэг ачаатай тэргэн дээр очив. Хэд хэдэн хүн засаж байна. Бороо орсоор л байна. Олон тэрэгний гэрэл нь асаж дүгнэлдэн явцгаана)

	Магсар — За юу болж байна даа. Дүү нар минь?

	Чинбат — Одоохон гүйцлээ (гээд эргэж харахад Магсар Чинбатыг таньж)

	Магсар — Чинбатаа яаж яваа нь энэ вэ? Энэ чинь юү вэ?

	Товуу — Төлөөлөгч ээ саяны өгсөн гурвын чинь нэг. Ороод удаагүй ч гэсэн ажилч сайн хүү.

	Магсар — Мөн байна шүү.

	Чинбат — Та намайг дахиад дайралдахдаа юу гэлээ

	Харин та энд юу гэж...

	Магсар — Чинбат минь энэ чинь бүх нийтийн хэрэг. Орон даяараа хөдөлж байхад чи бид хоёр үлдэх гэж үү? (хайрлаж баярласаар толгойг нь илээд) За баяртай ээждээ мэнд хүргээрэй. (Магсар явна)

	Слесарь — Энэ чинь хэн бэ?

	Чинбат — Магсар гуай.

	Слесарь — Магсар гуай нь хамаагүй ээ. Ямар гээч дарга вэ?

	Чинбат — Бүү мэд.

	Слесарь — Нууц хүн үү?

	Чинбат — Товуу гуай! Энэ Магсар гуай чинь юу юм бэ?

	Товуу — Хүүхэд минь түргэл түргэл Төв Хороо засгийн газрын онцгой төлөөлөгч.

	Чинбат — Онцгой? бороо улам ширүүсэв. Тэд засаж дуусав. Машин хөдлөв. Гурван слесарь хувцасныхаа шаврыг цэвэрлэн явсан машины араас харж зогсоно.

	Чинбат — Энэ ер нь юу болж байна?

	Слесарь — Лав онцгой юм болох дог оо.

	 

	* * *

	Цэрмаа — Чинбатад хоол таваглаж өгнө.

	Чинбат — Ээжээ би замдаа нэг шөнө. Магсар гуайтай дайралдсан. Танд мэнд хүргэж байна билээ.

	Цэрмаа — Одоо л ээж нь бүр сэтгэл уужирч байна. (Далд орно.)

	Чинбат — Ээж ээ?

	Цэрмаа — (далдаас) юу гээв хүү минь.

	Чинбат — Би нэг юм асуух уу танаас?

	Цэрмаа — Тэг тэг

	Чинбат — Ээжээ миний төрсөн аав гэж байдаг юм уу?

	Цэрмаа — (царай нь барайж) яаж байна.

	Чинбат — Зун намайг согтуу гуанзаар явж байхад нэг хүн уулзаад...

	Цэрмаа — (улам эвгүйхнээр) тэгээд?

	Чинбат — Над тусалж дэмжиж болно. Онгоцонд чинь буцааж оруулж болно. Надтай ойр дотно бол ч гэх шиг юү юү гэнэ вэ? Зөндөө л юм ярьсан санагдах юм. Өрөвдөж байгаа юм уу аль надаар оролдох гээд байгаа юм уу? бүү мэд.

	Цэрмаа — Чи тэгээд юу гэв?

	Чинбат — Бүү мэд их согтуу явсан. Хэрэлдсэн уу, эвлэрсэн үү нэг мэдэхэд гэртээ л ирсэн байсан.

	Цэрмаа — Дэмий л муу сайн согтуу архичид худлаа донгосож байхгүй юу. Хүнд чинь нэг л эцэг байдаг шүү дээ. Календарийн хуудас 1939 оны 8-р гарын 20 гэж харагдаад зогсов.

	Халхын голын сахлаг өвст тал нутагт үүр цайж гэгээ тусжээ. Өндөр өвсөн дунд зэрэгцэн зогсож байгаа хоёр хүн дээр аппарат ойртон ирвэл Хорооны дарга Чулуун Бойков хоёр ажээ. Орчин тойрон нам гүм чимээ анир огтгүй зөвхөн болжморын жиргээ хааяа хааяа сонсогдоно.

	Бойков — Яарч байна уу?

	Чулуун — Яар ч байна. Та? 

	Бойков — Би ч гэсэн тэр. Эдэнтэй удаан новширч байх хар яршиг (гээд цагаа харахад цагийн зүү 5 цаг 40 минут болжээ)

	Чулуун — (Мөн цагаа харж) тав дөч нойл одоо ч тавхан минут л байна санж дээ. Шар шаахайнууд ч муугаа үзэж эхлэх бий. Ядаж нар гарч мөргөж амжихгүй. Наана нь элсэнд булагдах нь дээ. (Тэгтэл газар тэнгэр доргиулсан дуу гарч хэдэн зуун хүнд бөмбөгдөгч онгоцнууд тэр хоёрын дээгүүр тэнгэр халхлах мэт цувж эхлэв)

	Бойков — Сэрээж өгөх гээд коммунистууд явах нь энэ дээ.

	Чулуун — Сэрсэн хэвтэр дээрээ сэг бол гэтэл алсад тоо томшгүй бөмбөгний тэсрэлт босож газар тэнгэр нийлэх мэт болов.

	Бойков — Одоо манай их буунууд мэндчилгээгээ хүргэж эхэлнэ (олон зуун их буу галлаж байна.)

	Чулуун — Сургагч аа! Хөдлөх үү?

	Бойков — Болоогүй. Танк хөдлөхтэй зэрэг л командаа хөгжим

	(Алсад гал шатна). Олон танк давхицгаав. Танктай хамт явган атак орно. Кадар 1000-3000-аад цэргийн явган атак харагдана. Морин дээр алсыг харж суугаа Чулуун томоор харагдаад толгойгоо хажуу тийшээ эргүүлэв. Бойков Чулууны өмнөөс толгойгоо дохив.

	Чулуун сэлмээ сугалж команд өгч байгаагаар ам нь ангалзав. Чулуун морьтой ухасхийв. Гал утаан дундуур олон морин цэргийн атак.

	* * *

	Гүрсэд гудамжаар маш гунигтай бодол болон алхална. Хотын гудамжийн радио (Халхын голын бургас) гэдэг дууг хөгжмөөр тоглож дуусаад дикторын ярих нь:

	Анхаараарай! Анхаараарай! Фронтын сүүлийн мэдээ нэвтрүүлье. Энэ 8-р сарын 20-ноос 30-ыг хүртэл явагдсан ялалтын аварга тулалдаанд Зөвлөлтийн улаан арми ба манай ардын цэргийн ангиуд мөр зэрэгцэн дайралт хийж японы 6-р армийг бут ниргэлээ.

	Гүрсэд сонсож явсаар өөрийн эрхгүй нулимав. Таван сараас 8 сарын 30-ныг хүртэлх хугацаанд японы 660 нисэх онгоцыг устгаж, 175 их буу, 340 пулемёт, 12 мянган винтов, 2 сая орчим сум олзолжээ. Япончууд энэ хугацаанд 55 мянган цэрэг дарга нараа алдсанаас 25 мянга гаруй нь алдагджээ.

	* * *

	Гудамжаар хөлсний морин тэрэг явна. Гүрсэд хашааны хаалгаар гарч тэргийг дуудан зогсоож дотор нь орж суухыг завдтал, тэргэн дотор сууж явсан Цэрмаатай харц нь мөргөлдөн нэг хэсэг бантсан боловч сэжиг өгөхгүй гэж шийдээд танихгүй хүн мэт орж суугаад явна.

	Цэрмаа Гүрсэдийг таньсан боловч Гүрсэдийн байдлыг ойлгон мөн таниагүй хүн болон зөрүү харж сууна. Цэрмаагийн бодол болсон нүүрэн дээр түүний бодол өөрийн нь хоолойгоор яригдах нь:

	Мөн мөн. Үхсэн нь худлаа байж. Тэр жил чи юу хийж яваад яах гэж манайд орж ирснийг чинь би мэднэ ээ. Чимидийн энэ явдал ч бас чамтай холбоотой байж магадгүй. Чинбатыг ч оролдсон гэдэг үнэн болох нь. Чи дээ юу л хийж яваа бол доо? Одоо би чамайг...

	Гүрсэд — (Өндөсхийж) Зогсоогоорой хужаа. Боллоо. Май мөнгөө. Түргэн бууж мөнгийг нь өгөөд цаашаа алхалж гудамжийн булан тойрч зог тусан эргэж хараад заналтай бодлогоширсон нүүрэн дээр нь Гүрсэдийн хоолой:

	— Яасан энэрэлгүй ертөнц вэ? Нэг бүдрэх дээрээ долоо бүдэрнэ гэдэг үнэн юм. Үнэн юм одоо яах вэ? Одоо ганцхан хар амиа боддог хэрэг. Өөр замгүй. Ганцхан хар толгойгоо боддог хэрэг.

	* * *

	Бүдүүн — Та юу гээ вэ?

	Гүрсэд — Баларчээ.

	Бүдүүн — Юу?

	Гүрсэд — Баларчээ. Та өнөө маргаашийн дотор Цэрмаа авгайг цааш нь харуул! Хэн хэнд маань өлзий болно.

	 

	* * *

	1939 он, 10-р сар, цаг агаарын байдал сэрүүн оржээ. Авто засварын гаржид засагдаж байгаа машин дотроос хоёр хөл гарч хөдлөв.

	Залуу слесарь — (Хоёр хөлийн хажууд ирээд) Шүлэгч ээ! Яндан дуугарсан. Ажил тарсан.

	Чинбат — (Машин дотроос) Одоохон!

	Залуу слесарьч (Хөл дээрээс нь барьж угзран гаргаж ирвэл Чинбат хоёр гартаа нэг нэг түлхүүр барьсан нүүр нь тос болчихсон инээсээр) нэг юмтай зууралдчихаараа чи юунд ертөнцийг мартчихдаг хүн бэ?! 

	Чинбат — За яаж байна?

	Слесарьч — Сүхбаатарын талбайд Халх голын ялалтын баяр болоод нижигнэж байна гэнэ ээ явъя!

	Чинбат — Онгоцны парад өнгөрчихсөн бол очно доо!

	Слесарьч — Юу?

	Чинбат — Олон хурдан онгоцнууд нисэхлээр миний (хоолой дээрээ дарж) энэ дээр хачин зангираад байдаг юм.

	Слесарьч — Аа чи багадаа лав чихний булагтай байсан байлгүй дээ.

	Чинбат — Юу?

	Слесарьч — Намайг бага байхад ээж минь, за за донгосоод яах вэ хөдөлье. Чи харь, хувцсаа соль.

	Би Думааг дайраад манайд цуглараад дөрвүүлээ үдэшлэгтэй газар бүхнийг дугуйлчихъя.

	 

	* * *

	Чинбат гэртээ төмпөнтэй халуун усанд толгойгоо угааж, алчуураар яаруухан арчина.

	Цэрмаа — Миний хүү мөнгөө авах уу?

	Чинбат — Яах юм бэ?

	Цэрмаа — Баярын өдөр байна даа, гуанз...

	Чинбат — Дахиж Магсар гуайд загнуулахаа ч больё доо. Дахиад нүдэнд шороо орчиж ч магад. (Хоёулаа инээнэ)

	Цэрмаа — Думаа очих уу?

	Чинбат — (Дуугүй толгойгоо дохив) Хоёулаа инээмсэглэв. (Чинбат хувцаслав. Нэлээд гоё болжээ. Цэрмаа хүүгээ харж өхөөрдсөн байдалтай ойртоод духан дээр нь нэг үнсэв)

	Чинбат — Ээж жаахан хүүхэд шиг яаж байгаа юм бэ?

	Цэрмаа — Миний хүү ээждээ үргэлж жаахнаараа байдаг юм шүү дээ.

	Чинбат — Би эрт ирнэ ээ ээжээ.

	Цэрмаа — Миний хүү яачхаа вэ? Ээж нь айдаггүй шүү дээ.

	(Чинбат эргэж ээждээ цэргийн журмаар ёслоод инээд алдаад гарав. Чинбатыг хашааны хаалгаар гарахад булан дээрээс Бүдүүн харж зогсоно)

	 

	* * *

	Гуулин хөгжим дуугарч залуу байлдагчид, офицерууд, залуу эмэгтэйчүүд танхим дүүрэн бүжиг хийнэ. Тэдний дунд Чинбат Думаа хоёр өрнүүн хөөрүү сэтгэлтэй бүжиглэнэ. Тэр хоёр, бүжигчдийн зах руу хүрч ирээд сугацалдан том цагаан баганын хажуугаар тойртол тэр баганын нөгөө талд Чинбат Думаа хоёрыг нууцлан харж байгаа Сарангийн царай харагдав.

	Думаа — Ядрав уу?

	Чинбат — Үгүй халууцаад...

	Думаа — Энд тийм халуун байна гэж үү?

	Чинбат — Бүү мэд, над л их халуун байна.

	Өнөөдөр би нэг их баяртай, жаргалтай ч юм шиг. Ээж минь намайг ойрын жил үнсээгүй юмсан. Би нэг хөнгөн болчихлоо. Би аз жаргалаа чамтай хамт л олсон юм байх аа?

	Думаа — Тэгж яривал хэн нь хэнийгээ олсон билээ?

	 

	* * *

	 

	Гүрсэд өргөн хөх судалтай цагаан эрээн унтлагын хувцастай толины урд очиж зогсоод, өөрийгөө толинд харж маш ууртай байдлаар хөмсгөө зангидаад:

	— Өгөр толгой Гүрсэд минь чамд өдрөөс өдөрт зам чинь хаагдаж амьдрал чинь боогдож байгааг мэдэж байна уу? Гүрсэдийн сүнс ээ! Чамаас Батсайхан асууж байна. Чи байх уу? Үгүй юу? Батсайхан та муу өгөр Гүрсэдийг овоо хэдэн жил аргаллаа. Даанч аварч чадсангүй дээ. Ширээн дээрээс буугаа авч ирээд толинд өөрийгөө хартал мөн толинд Гүрсэдийн ард ахмад Гэрэл нуруугаа үүрч хана түшин зогсоно.

	Гэрэл — (Доог хийснээр) тэр үнэн, овоо аргалсан. (Нэг цочсоноо толинд байгаа Гэрэлийг харж инээмсэглэв) та яг л номынхоо ёсоор ажиллажээ. Энэ буу бас сумгүй юу?

	Гэрэл — (Хана түшин зогссон хэвээрээ) тэр ч магадгүй байх аа. Гаднаас сандран гүйсэн хүний хөлийн чимээ гарахыг тэр хоёр ажиглатал Бүдүүн гүйн орж ирээд Гэрэлийг харахгүй шууд Гүрсэдэд хандан, 

	— Ээ ум мани бад ми хум. Өнөө авгайг чинь...

	Гүрсэд — (Байдаг чинээгээрээ) Дуу! Бүдүүн цочин гайхаад Гүрсэдийн нүүрээс сэжиг аван эргэж харвал ард нь Гэрэл зогсож байхыг хараад гэдрэгээ нэг алхав. Энэ хоёрын арга тасарсан царай.

	 

	* * *

	Чимид — Мөрдөнгийн жижиг өрөөнд сууна. Гэнэт хаалга дуугарч нээгдвэл нэг хүнийг оруулаад хаалга хаагдав. Чимид орж ирж байгаа хүнийг огт анзаарахгүй ар нуруугаараа хаалганы зүг чиглэж сууна. Орж ирсэн хүн үүдэнд хэсэг зогсож байгаад өрөөний гүнд байгаа Чимидийн зүг яаралгүй алхана. Алхсаар Чимидийн орчим ирэв. Жижиг цонхны гэрэлд ойртож ирсэн хүн Гүрсэд болох нь танигдав. Гүрсэд хөдлөхгүй суугчийг танихаар толгойгоо эргүүлэв. Чимид мөн яаралгүй түүний зүг хараад улам сайн танихыг хичээснээр ахиулан хартал Гүрсэд Чимидийг танин цочиж нүүр буруулав.

	Чимид — Хачин юм байх юм даа.

	Гүрсэд — Та юу гээч вэ?

	Чимид — 8 жилийн өмнө салаад уначихсан гэсэн толгой чээж хоёр буцаж нийлчхээд босоод явж байх юм.

	Гүрсэд — Юу? Та солиорчихсон хүн үү?

	Чимид — (Босон харайж хашхиран ширээ шааж) Битгий маягла! Чиний өгөрсөн ясыг чинь ч би танина.

	Гүрсэд — (Элгээ хөштөл инээж) за за яршиг больё. Чи ч их больжээ. Ядарч удахгүй зэрэгцээд булуулах гэж байж энэ дотор бие биеэ хэмлээд яах вэ. (пауз)

	Чимид — Чи өдий болтол ертөнцийг бохирлож яваа юу?

	Гүрсэд — Ингэхэд чи чинь энд ингэж сууж байх ёсгүй. Хувьсгалч хүн биш бил үү?

	Чимид — Ёсгүй ёс бас байх л юм. Чи ингэж явах, би ингэж суух.

	Гүрсэд — (Зөөлөн) за чи одоо ухаарав уу. Та нарт намайг яллах юм би хийсээн. Тэгэхэд чи энэ төрд 20 шахам жил нохой шиг зүтгээд, одоо бид хоёрын ялгаа нь юу байна?

	Чимид — Миний мөр намайг чамаас ялгуулах чадалтай юм. Миний нам, миний төр, намайг мэднэ.

	Гүрсэд — Мэдэж болох юм аа... гэхдээ арай хожимдож мэдвэл яана.

	Чимид — За яах вэ тэгье гэж бодъё л доо.

	Би энэ хувьсгал нам төрд зүтгэхдээ түмэн шинэ хүмүүсийг хүмүүжүүлсэн юм. Чи мэдэж байна уу? Над шингээсэн ардын хувьсгалын үзэл санааг.

	Тэгвэл тэд чинь түмэн Жав тарвагачны Чимид, чамлалтгүй үлдэнэ шүү. Харин чамд гишгэсэн хар мөрөөс чинь өөр юу байна аа! Тийм ээ чи ганд төрсөн хүүхэдтэй байсан. Тэр чинь ч хүртэл миний нэр дээр бие сэтгэлээрээ Чимидийн Чинбат. 

	Гүрсэд — Тийм ээ... Би түүнийг харсан....

	Чимид — Чи бид хоёр нэг голд ойрхон төрсөн, өссөн, одоо хоёулаа зэрэгцээд сууж байна. Чамд хоёрхон үнэн юм бий «Төрсөн нь үнэн, үхэх нь үнэн» бусад нь цөм худлаа.

	 

	* * * 

	 

	Гэрэлийн өрөө. Гэрэл өрөөндөө холхино. Чимид гүнзгий бодолд автагдсан байдалтай суужээ.

	Чимид — Ер нь тун горьдлого алга уу?

	Гэрэл — (Урт гэгчийн санаа алдаад толгойгоо сэгсрээд). Үгүй бид ч уг нь багцааг нь мэдсэн юм аа. Гэвч маш харамсалтай хэдхэн секундийн зөрөө гарсан юм. Тэр дор нь эмнэлгийн маш яаралтай, авч болох бүх арга хэмжээ авсан юм... Гээд тус болсонгүй. Одоо эмнэлэг дээр нөхөр Магсар бас хэд хэдэн таны дотнын нөхөд байгаа. Чинбатыг бид одоохондоо очуулаагүй байгаа... Та одоо харих уу даа?

	Чимид — Юу ч гэсэн би урьдаар эмнэлгээр орох уу? даа...(Тэр хоёр өндийв)

	 

	* * * 

	 

	Чимидийн гэр: Саруул тасалгаа. Хоёр гаршооз барьж шинэвтэр хар хромон гутал гялалзуулан тосолж арчина. Аппарат өгсөж канттай өмд, цагаан цамцыг дамжсаар Чинбатын идэвхийлэн ажиллах нүүр харагдав. Чимидийн цаана Думаа хадам эцгийнхээ гадуур цамцанд хошууч цолтой петлиц хадаж сууна. Хаалга нээгдэж. Магсар орж ирээд:

	За энэ чинь үйл оёдол, гоёл чимэглэл болоод юу вэ дээ?

	Чимид — Энэ гоёлыг л өмсөх болчхоод байна. Дайн дуусаад ялалт баяраа хийгээд өнгөрсөн хойно ч...

	Магсар — Чимид минь манай энэ үе бол, хүнд дуртайгаа биш хэрэгтэйг нь хийх, хийлгэх ч үе юм шүү дээ. Тэгэхээр нэг хэсэгтээ өмсөөтэй байх хэрэгцээтэй л байна л даа. (Энэ яриан дундуур Думаа цамц авч ирээд) Чимидэд өгөхөд Чимид өмсөж амжсан байна.

	Чимид — Би тэгж л ойлгоод... (Хаалга нээгдэж Чинбат 1939 оны нисэгчийн формтой орж ирээд)

	— Ааваа... дэслэгчийн чинь чөлөөний цаг дууслаа...

	(Чимид Магсар хоёр Чинбатыг өхөөрдөнгүй харж инээмсэглээд)

	Чимид — Миний хүү юунд яараа вэ?

	Магсар — Хөлөг нь хурдан, хүн нь залуу, тэгээд тэнгэр цэлмэг, одоо юундаа торох вэ, туугаад бай.

	Чинбат — Ааваа... Магсар гуай би... (Чинбат дээшээ харна Агаарт хурдан онгоц маяг хийж байна. Тэр онгоцыг Чинбат жолооджээ.)

	(Чимид, Магсар, Думаа гурав цонхон дээр ирж цонхны торыг нээж дээшээ харна), 

	Магсар — Энэ залуу монгол нисэгч их өндөрт гарахаар шийдэв бололтой.

